
Útdráttur 

Af hverju fremja sumir manndráp en aðrir ekki? Það er 

ráðgáta sem margir hafa spurt sig gegnum tíðina. Hér 

verða afbrotafræðilegar kenningar skoðaðar í samhengi 

við manndráp og gögn úr íslenskum manndrápsmálum 

skoðuð og borin saman við erlendar niðurstöður. 

Rannsóknin er unnin úr frumheimildum og tölfræði unnin 

úr þeim af höfundi. Gögnum var safnað úr 

hæstaréttardómum, landsyfirréttardómum, saka- og 

héraðsdómum og úr fréttablöðum. Gögnin eru víðamikil 

enda um að ræða öll þau manndráp af ásetningi sem 

framin hafa verið á Íslandi yfir hundrað ára tímabil. Notast 

var við Excel við úrvinnslu gagna. Niðurstöður gefa til 

kynna að kynjahlutfall gerenda, sem og meðalaldur, er í 

samræmi við niðurstöður frá öðrum löndum. Þá nota 

íslenskir gerendur helst eggvopn, sem er án efa tengt 

aðgengi að þeim. Töluvert algengt er þá að aðilar þekkist 

ekki fyrir verknaðinn. Hér á landi virðist hvatir helst vera 

tilfinningalegs eðlis, en hér finnast ekki manndráp tengd 

skipulagðri glæpastarfsemi, hatursglæpum né manndráp 

trúarlegs eðlis. Eðli manndrápa á Ísland virðist því vera 

öðruvísi en annarstaðar að einhverju leiti.  

Inngangur 

 

„Hver, sem sviptir annan mann lífi, skal sæta fangelsi, ekki skemur en 5 ár, 

eða ævilangt“ 

 

Svo hljóðar 211. grein almennra hegningarlaga um manndráp af ásetningi. Á Íslandi 

liggur allt að ævilangt fangelsi við manndrápum, en þó er þyngsti dómur sem dæmdur 

hefur verið í slíku máli 20 ár. Manndráp á Íslandi eru tiltölulega sjaldgæf, en hafa færst í 

aukana undanfarna áratugi. Einnig eru fæst málanna óleyst, en þó verður að athuga að 

eitthvað af þeim fjölmörgu mannshvörfum sem hafa orðið á Íslandi gætu verið 

manndráp. Möguleikinn á því verður hins vegar ekki ræddur ítarlega hér.  

Markmið þessarar ritgerðar er að skoða þau manndráp sem framin hafa verið hér 

á landi síðustu hundrað ár, eða allt frá 1910, í félagsfræðilegu ljósi. Mikilvægt er að 

athuga hvað skapar þær aðstæður að einstaklingur fremji manndráp. Fæstum finnst gild 

ástæða liggja að baki manndrápum og spyrja flestir sig því; af hverju að fremja slíkt brot? 

Svo virðist sem að svipaðar hvatir og orsakir liggji að baki slíkum brotum um allan heim 

og verða manndráp á Íslandi skoðuð í samhengi við þær niðurstöður. Þá mun vera farið 

yfir aldur, kyn og stéttarstöðu gerenda og þolenda, svo eitthvað sé nefnt. Einnig verður 

farið í mismunandi skilgreiningar á manndrápum.  

Afbrotafræðin hefur lengst af lagt sig fram um að útskýra hvaða sameiginlegu 

orsakaþættir séu ástæða þess að fólk fremur afbrot. Manndráp eru víðast talin með 

verstu brotum í samfélaginu og hefur afbrotafræðin því skoðað þau frá ýmsum 

kenningarlegum sjónarhornum. Farið verður aðeins aðra leið en ritgerðir um manndráp 

á Íslandi hafa gert hingað til. Þær kenningar sem farið verður yfir hér eru klassískar 

kenningar (e. Classical criminology), raunhyggju (e. Positivism), kenningar um ólík 

félagstengsl (e. Differential association theory), taumhaldskenningar (e. Control theory), 

álagskenningar (e. General strain theory) og kenningar um kynjamun í manndrápum. Þá 

verða nokkrar tegundir manndrápa skoðaðar. Loks verða manndráp á Íslandi skoðuð í 

samhengi við öfgamorð (e. Overkill), raðmorð (e. Serial killing) og sjálfsvíg (e. Suicide), 

sem og geðræn vandamál, og að lokum borin saman við hin norðurlöndin.  

1 Kenningar 

 

Eins og fram hefur komið snýst afbrotafræði fyrst og fremst um að finna orsakir fyrir 

afbrotahegðun; hverjar eru hvatningarnar að baki brotunum? Í þessum hluta verða 

nokkrar kenningar innan afbrotafræðinnar útskýrðar; klassískar kenningar, 

félagsnámskenningar, álagskenningar, taumhaldskenningar og feminískar kenningar. 

Mismunandi mikil áhersla er lögð á kenningarnar miðað við þau tengsl sem þær hafa við 

manndráp.  

 

1.1 Hin fræðilegu sjónarhorn 

Til að finna orsakir manndrápa er nauðsynlegt að skoða það mynstur sem er til staðar í 

slíkum málum. Oft geta skapast aðstæður þar sem einstaklingur telur sig knúinn til að 

fremja slíkt brot, stundum eru þau fyrirvaralaus og í öðrum tilfellum getur verið að 

gerandi hafi íhugað lengi að taka líf einhvers. Margar fleiri ástæður geta verið að baki 

slíku broti, en burt séð frá þeim ástæðum, er manndráp ávallt álitið lögbrot. Ákveðnar 

reglur og viðmið í samfélaginu segja til um hvernig samfélagsþegnarnir eigi að hegða sér 

og hafa skapað þau lög sem við búum við. Flestir virða þau lög og eru sammála um hvað 

er rétt og hvað er rangt, og fæstir vilja brjóta gegn þeim lögum og reglum. Því er 

mikilvægt að skoða orsakir manndrápa út frá afbrotafræðinni og reyna að varpa ljósi á 

þá hegðun sem á sér stað við slíkt brot. Afbrotahneigð er ekki hægt að útskýra með einni 

kenningu, þar sem öll afbrot eru mismunandi að einhverju leiti. Til þess að geta útskýrt 

afbrotahneigð þarf að taka tillit til margra þátta, en sumir þessara þátta hafa meira 

tölfræðilega sameiginlegt en aðrir, til dæmis það að meirihluti afbrotamanna virðast 

vera ungir karlmenn. 

Klassískar kenningar (e. Classical criminology) ganga út frá því að maðurinn sé skynsöm 

vera sem hefur frjálsan vilja. Hann getur gert greinamun á réttu og röngu og hefur 

rökhugsun, því ber hann ávallt ábyrgð á því sem hann gerir. Cesare Baccaria er 

upphafsmaður klassískra kenninga og hefur oft verið titlaður faðir afbrotafræðinnar. 

Hann útilokaði algjörlega möguleikann á því að hegðun gæti verið aðstæðubundin eða 

fyrirvaralaus; ákvarðanir væru ávallt teknar með rökréttu vali (e. Rational choice). 

Beccaria skrifaði bókina On Crimes and Punishment árið 1764, þar sem hann sagði meðal 

annars að allir menn ættu að vera dæmdir jafnir út frá sama glæp, burt séð frá þeim 

aðstæðum sem brotamaður var í er brot átti sér stað, sem og persónueinkennum hans. 

Innan klassíska skólans þróaði Jeremy Bentham kenningu sína um nytjahyggju (e. 

Utilitarianism). Samkvæmt Bentham er maðurinn eins og reiknivél; hann veltir því fyrir 

sér hvaða afleiðingar eru við ákveðinni hegðun og tekur síðan ákvörðun um þessa 

hegðun út frá því hvort hann hagnist af því. Það má því ætla að margir fremji afbrot án 

þess að gera ráð fyrir því að þeim verði refsað, eða þeim yfirleitt náð, og þar af leiðandi 

væri alveg þess virði að brjóta af sér. Ef einstaklingur býst hins vegar við því að honum 

yrði náð ef hann bryti af sér, myndi hann væntanlega ekki gera það; það myndi ekki 

borga sig (Taylor o.fl., 1973. Adler o.fl., 2013).  

Raunhyggja, öfugt við klassískar kenningar, telur að maðurinn sé rekinn áfram af 

öflum sem hann hefur ekkert vald yfir, og hefur hann því ekki frjálsan vilja. Meðal 

raunhyggjumanna var fræðimaðurinn Cesare Lombroso, en hann er upphafsmaður 

líffræðilegrar nauðhyggju (e. Biological determinism). Lombroso hélt því meðal annars 

fram að afbrotahegðun mætti skýra með því að skoða líkamlega eiginleika 

afbrotamanna, en samkvæmt honum voru menn fæddir afbrotamenn. Slíkir menn væru 

nær prímötum í þróun en öðrum mönnum og því villimannslegri í hegðun og atferli. 

Benti Lombroso meðal annars á hæð, hátt enni, lengd handleggja og fleira. Raunhyggjan 

gerir í dag ráð fyrir því að útskýra megi afbrotahegðun út frá líffræðilegum, 

sálfræðilegum og félagslegum þáttum. Gæti manndráp því orsakast af geðröskunum, 

persónueinkennum einhverskonar eða umhverfi og uppeldi. Félagslegu þættirnir, eða 

félagsleg nauðhyggja (e. Social determinism) er ríkjandi hugmyndafræði í dag, en hún 

leitast við að útskýra afbrotahegðun út frá félagslegum aðstæðum, umhverfi og uppeldi, 

meðal annars. Émile Durkheim talaði um glæpi sem part af samfélaginu og að þeir gætu 

jafnvel reynst nauðsynlegir, meðal annars til að minna fólk á hvað er rétt og hvað er 

rangt. Kenning hans um siðrof (e. Anomie) gengur út frá því að þegar einstaklingur lendir 

í því að þau gildi og viðmið sem hann þekkir eru ekki lengur til staðar og hann getur ekki 

aðlagast nýjum gildum og viðmiðum, upplifi hann siðrof. Siðrofið getur valdið því að 

einstaklingur breytir hegðun sinni einfaldlega vegna þess að hann veit ekki lengur 

hvernig hann á að hegða sér, hvað er rétt og hvað rangt, eða hvernig heimurinn í 

kringum hann virkar. Siðrof er einnig partur af kenningu Durkheim um sjálfsvíg, það er 

að ef einstaklingur getur ekki lengur höndlað þær breytingar sem hafa átt sér stað, gæti 

gerst að hann fremdi svokallað siðrofsvíg (e. Anomic suicide), en jafnframt gæti þetta átt 

við um manndráp (Taylor o.fl. 1973. Adler o.fl. 2013).  

Edwin Sutherland er upphafsmaður kenninga um ólík félagstengsl (e. differential 

association theory), en þær ganga út á það að frávikshegðun sé hegðun sem lærð er í 

gegnum félagsleg samskipti. Jafningjar og fjölskylda skipta þar miklu máli, enda lærist 

hegðun frekar í nánum hópum. Hegðunin er ekki það eina sem er lært, heldur lærist 

hugarfarið líka, sem og það að verja hegðunina og réttlæta hana. Neikvæð félagstengsl 

eru líklegust til að leiða til afbrota, þá sérstaklega ef einstaklingurinn ber mikla virðingu 

fyrir þeim sem hann lærir af. Kenningar Sutherland höfðu áhrif á félagsnámskenningar 

(e. Social learning theory) Albert Bandura. Bandura vildi meina að hægt væri að læra 

hegðun aðeins með því að fylgjast með. Fræg rannsókn hans með „Bobo“ dúkkuna sýndi 

fram á að þegar börnin sem tóku þátt í henni sáu einhvern beita dúkkuna ofbeldi voru 

þau mjög líkleg til að gera slíkt hið sama. Þau börn sem sáu einhvern beita dúkkuna 

ofbeldi í gegnum sjónvarp voru ekki eins líkleg til að gera það, og þau börn sem ekki 

fengu að sjá dúkkuna beitta ofbeldi, notuðu heldur ekki ofbeldi á dúkkuna. Slíkt nám 

getur þá haft áhrif á það hvort einstaklingur fremji manndráp, þar sem meiri líkur eru á 

að hann beiti ofbeldi ef hann hefur fylgst með  því áður, sérstaklega ef félagstengslin eru 

neikvæð (Adler o.fl. 2013. Ciccarelli og White. 2014). 

Taumhaldskenningar eiga rætur sínar að rekja til Travis Hirschi, en samkvæmt 

þeim minnka líkur á því að einstaklingur fremji afbrot ef hann er í góðum tengslum við 

fjölskyldu sína og því skuldbundnari sem hann er hefðbundnum viðmiðum. Því meira 

taumhald sem er í kringum einstaklinginn, því minni líkur eru á að hann fremji afbrot. 

David Matza og Gresham Sykes þróuðu kenningu sína um hlutleysi (e. Neutralization) og 

flakk (e. Drift) út frá taumhaldskenningum. Þegar einstaklingur notar hlutleysi á glæp 

sinn afneitar hann ábyrgð, að hafa valdið tjóni, að fórnarlamb sé til staðar, seigir 

samfélagið spillt og vísar til annarra, til dæmis vina. Með þessu er brotið réttlætt, 

einstaklingurinn heldur því fram að þetta hafi ekki verið honum að kenna, það hafi 

enginn meiðst og fleira því um líkt. Þegar um flakk er að ræða er flakkar einstaklingurinn 

milli löglegrar og ólöglegrar hegðunar, er mitt milli þess að vera frjáls eða undir 

félagslegu taumhaldi. Réttlætingar og afsakanir á borð við þær sem minnst er á hér að 

framan eru töluvert algengar þegar gerendur manndrápa eru yfirheyrðir (Adler o.fl. 

2013). 

Álagskenningar Robert Agnew ganga út á það að afbrotahegðun sé hægt að rekja 

til reiði og vonbrigða yfir því að ekki er komið fram við einstaklinginn á þann hátt sem 

hann vill. Agnew nefnir þrjá álagsþætti: einstaklingur getur ekki náð markmiðum sínum 

með hefðbundnum leiðum, ef einstaklingur glatar jákvæðu áreiti og örvun sem skipta 

hann máli og ef einstaklingur verður fyrir neikvæðu áreiti (svo sem einhverskonar 

ofbeldi) (Adler o.fl. 2013). Það er ekki óalgengt að einstaklingar bregðist við alvarlegu 

neikvæðu áreiti á borð við nauðgun með ofbeldi og nokkur dæmi eru í Íslenskum 

manndrápsmálum þar sem gerandi upplifir að verið sé að áreita hann á neikvæðann 

hátt.  

 

1.2 Kynjamunur í manndrápum 

Frá fæðingu eru börn flokkuð; þau eru annað hvort stúlkur eða drengir og félagsmótun 

þeirra verður eftir því. Víðast hvar er það almennt samþykkt að drengir sýni meiri 

árásarhneigð en stúlkur, séu orkumeiri og ærslist meira. Það er hins vegar ekki oft litið 

hýrum augum ef stúlka hegðar sér á slíkan hátt. Félagsmótunin sést vel á klæðaburði, 

leikfangavali og vali á áhugamálum barnanna; drengir velja frekar eitthvað ofbeldisfullt 

meðan stúlkur leita í rólegri leikföng og áhugamál. Þegar drengirnir eru orðnir karlmenn 

er árásarhneigð þeirra enn viðurkennd og oft notuð sem leið til að stjórna aðstæðum. 

Svo virðist sem konur séu einnig meðvitaðri um hverjar afleiðingarnar geta orðið, beiti 

þær ofbeldi. Þær íhuga fleiri þætti en karlmenn, svo sem áhrifin á fórnarlambið og eru 

því líklegri til að halda aftur af sér (Holmes og Holmes. 1998). 

Þó ekki séu allir sammála um líffræðilegan mun milli karla og kvenna virðast vera 

ákveðnar vísbendingar um að aukið testosterón veldur aukinni árásarhneigð, ekki bara 

hjá körlum heldur einnig konum. Þá hafi einstaklingar sem voru með minna af 

testosteróni ekki eins árásagjarnir (Holmes og Holmes. 1998). 

Tölfræði yfir manndráp í Bandaríkjunum, frá 1983 til 1993 sýndi fram á að konur 

fremdu að meðaltali milli 10-13% allra manndrápa. Þá virðast kvenkyns gerendur nota 

eitur að mestu leiti til að fremja manndráp. Konur eru einnig líklegri til að ráðast gegn 

þeim sem þær þekkja persónulega, oft maka eða börnum, en um tveir þriðju 

fórnarlamba þeirra eru tengdar þeim fjölskylduböndum..  Konur sem hafa myrt börn 

sem eru yfir 24 mánaða gömul hafa þá iðulega haldið því fram að börnin séu betur sett 

látin (Holmes og Holmes. 1998). 

Þolandi getur þá haft gagnverkandi áhrif, það er, eru gagnverkandi þolendur þar 

sem þeir byrji átök eða ágreining við konuna sem leiðir til þess að hún myrðir hann. 

Dæmi um slíkt eru konur sem verða mökum sínum, eða ofbeldisfullum félögum, að 

bana, en yfirleitt virðast þær ekki sjá aðra leið út úr slíku sambandi en að útrýma þeim 

sem ógnar þeim. Meirihluti kvenna sem fremja manndráp eru að reyna að losna úr 

slæmum persónulegum samböndum. Þá eru konur einnig líklegri til að fremja manndráp 

inni á eigin heimili (Holmes og Holmes. 1998).  

 

 

1.2.1 Karlmennska og manndráp 

Oft á tíðum finna karlmenn sig knúna til að sanna karlmennsku sína (e. Masculinity). 

Dæmi eru um að karlmenn fremji manndráp þegar þeir nota ofbeldi til að stjórna maka 

sínum, en slík þörf á að stjórna konum getur verið mikilvægur þáttur í félagsmótun 

karlmennsku. Þá snúast manndráp þar sem karlmaður myrðir annan karlmann (e. Man-

on-man homicide) oftar en ekki um heiður og stöðu. Konur fremja sjaldnast manndráp af 

slíkum ástæðum og þar af leiðandi eru þessi morð tengd við karlmennsku.  

Flest manndráp eru framin af karlmönnum úr lægri stigum samfélagsins. Þeir eru 

líklegri til að myrða vini, sem og ókunnuga, og eru einnig líklegri til að fremja manndráp 

út frá ágreiningi. Karlmenn í lægri stéttum samfélagsins virðast beita meira ofbeldi en 

þeir sem tilheyra öðrum stéttum. Möguleiki er á því að þeir noti ofbeldi til að öðlast 

virðingu og viðhalda mannorði, í stað efnahags og annarskonar valda (Aronson og 

Kimmel. 2003. 387-89). 

Karlmenn sem myrða aðra karlmenn gera það þó einnig til að stjórna aðstæðum. 

Það er að líkindi eru milli þess þegar karlmaður myrðir annan karlmann til að hefna sín 

(e. Masculine revenge killings) og þegar karl myrðir eiginkonu sem ætlar að fara frá 

honum. Slík manndráp eru framin þegar karlmanni finnst einhver hafa brotið á honum, 

eða þegar hann reynir að öðlast stjórn á aðstæðum sem er ómögulegt fyrir hann að 

stjórna, og eru því oft fyrirfram ákveðin. Að vissu leiti er hann að verja karlmennsku sína. 

Þegar karlamaður myrðir fyrirvaralaust (e. Confrontational homicide), hvort sem er 

annan karl eða konu (e. Femicide), eru oft svipaðar kringumstæður fyrir hendi; hann 

reynir að stjórna aðstæðum. Karlmenn sem fremja hins vegar manndráp fyrirvaralaust 

eru þó oft undir áhrifum áfengis (Brookman. 2005). 

 

 

 

1.2.2 Kynjamunur í dómskerfinu 

Margar vísbendingar benda til að konur fái vægari refsingar en karlar fyrir sömu brot. 

Femínistar hafa vakið athygli á dómarar séu miskunnsamari þegar konur eiga í hlut. Það 

er litið á þær sem einstaklinga í vanda og að þær þurfi aðstoð frekar en refsingu. 

Dómarar eiga þá oft erfitt með að dæma konur og finnst þeir settir í erfið aðstöðu þar 

sem eigi konan börn bitnar refsingin á þeim líka. Þá sýna konur einnig frekar iðrun og 

það er ólíklegra að þær brjóti aftur af sér eftir afplánun. Að vísu er vert að benda á að 

fleiri konur en karlar hafa átt erfitt uppdráttar í æsku, eru einagraðar og glíma við fleiri 

geðræn vandamál. (Tierney, 1996. Margrét Sæmundsdóttir, 2005. Margrét 

Frímannsdóttir o.fl., 2007). 

 

1.3 Manndráp framin í bræði 

Í bók sinni Psychoanalysis: Violence and rage-type murder (2002) ræðir Duncan 

Cartwright um sérstakan flokk manndrápa, eða manndráp framin í bræði (e. rage-type 

murder). Hér mun ekki vera farið ítarlega í sálgreiningu en kenning Cartwright á þó við 

þar sem svo virðist sem tæp 20% gerenda manndrápa á Íslandi geti fallið að miklu leiti 

undir kenningu hans.  

Það sem virðist helst einkenna þessi manndráp  er að þau virðast tilefnislaus, gerandi 

græðir ekkert á þeim, verknaðurinn hefur ekki verið skipulagður fyrirfram og er yfirleitt 

viðbragð við minniháttar áreiti eða ögrun. Gerandi þjáist þá hvorki af geðröskunum né 

hefur verið talinn árásargjarn fyrir verknaðinn, heldur er oft lýst sem venjulegum 

einstakling sem flestum líkar vel við og er hegðun hans þá ekki andfélagsleg (e. 

antisocial). Gerendur falla undir staðalmynd samfélagsins um það sem telst eðlilegt og 

njóta oft velgengni í lífinu, eru fjölskyldumenn og í góðum vinnum. Þá gefa þeir sig 

yfirleitt fram við lögreglu sjálfir og segjast ekki skilja hvað sér gekk til. Oft man gerandi 

svo ekki mikið af atburðarrásinni. Þrátt fyrir að gefa sig fram sjálfir, þá gerist það oft að 

fyrstu viðbrögð eftir verknaðinn er að hylja glæpinn. Hins vegar hætta þeir yfirleitt við 

eftir stuttan tíma (Cartwright,  2002). 

Almenningur telur oft þessa einstaklinga „geðveika“ eða „klikkaða“ þar sem það hljóti að 

vera eitthvað mikið að einstaklingi sem fremur slíkan verknað, sérstaklega þar sem hann 

virðist tilefnislaus. Það er erfitt að sætta sig við að „eðlilegur“ einstaklingur geti framið 

slíkan glæp (Cartwright,  2002).  

Cartwright talar um ódæmigerðan (e. atypical) jaðar-persónuleika (e. borderline 

personality organization) og að gerendurnir eigi oft erfitt með að setja sig í spor annarra. 

Að geta stjórnað aðstæðum er þeim einnig mjög mikilvægt. Hins vegar er erfitt að tala 

um jaðar-persónuleika þar sem greiningar á þeim eru töluvert mismunandi og margir 

flokkar til. Í fæstum tilvikum er tekið fram hvers konar jaðar-persónuleika er verið að 

tala um og hugtakið því verulega ruglandi í þessu samhengi (Cartwright,  2002). 

Kenning Cartwright er á þá vegu að ytri stoðgrind (e. exoskeleton) sem gerandi hefur sett 

upp sér til varnar, fellur saman. Ytri stoðgrindin virkar þannig að einstaklingurinn hegðar 

sér og er eins og hann heldur að sé til fyrirmyndar, og oft á tíðum gerir hann sér ekki 

grein fyrir því að þessi stoðgrind endurspeglar ekki hans rétta sjálf. Þetta sjálf er mjög 

viðkvæmt og hefur einstaklingurinn ákveðna hugmynd um hvernig veruleikinn er, eða 

hvað er til fyrirmyndar. Ef þessi hugmyndaheimur hrynur, er einstaklingurinn 

berskjaldaður og sjálfsaðdáun hans verður fyrir skaða (e. narcissistic injury), allt það 

slæma sem hann hefur falið hefur verið afhjúpað. Við þetta er hann mun næmari og 

viðkvæmari fyrir aðstæðum og líklegri til að fremja voðaverk. Það er í algjörum forgangi 

hjá þeim að vernda sjálfið (Cartwright,  2002). 

Sumir þessara einstaklinga hafa orðið fyrir áföllum sem móta persónuleika þeirra og 

gera þá viðkvæmari. Það er ekki þar með sagt að allir sem hafi áfalla-streituröskun (e. 

post traumatic stress disorder, PTSD) verði árásargjarnir, né að allir sem fremji 

ofbeldisverk hafi áfalla-streituröskun. Erfitt getur líka reynst að greina hvort áhrifa áfalla 

á persónuleikann hafi komið til fyrir verknaðinn, eða af verknaðinum sjálfum 

(Cartwright,  2002). 



15 
 

Þá virðast þessir einstaklingar eiga það sameiginlegt að tala ekki um þau vandamál sem 

hrjá þá, heldur reyna að viðhalda hugmyndarheimi sínum, hvað sem bjátar á. Öllu sem 

talið er slæmt er ýtt aftast í meðvitundina og því gleymt. Því sé erfitt fyrir hið sálræna að 

melta (e. psychic digestion) þær upplifanir. Stundum eru þessar upplifanir falskt meltar 

(e. pseudo-digestion) í þeim skilningi að það lýtur út fyrir að búið sé að tækla vandamálið 

þar sem það virðist ekki hafa nein áhrif á einstaklinginn. Í raun hefur hann ýtt þessari 

upplifun frá sér og afneitar henni. Þegar vörnin sem hann hefur byggt upp hrynur, brýst 

allt út sem hann hefur reynt að halda niðri og utanaðkomandi áreiti virðist lífshættulegt. 

Innra sjálfið kemur fram og upplifir einstaklingurinn mikla skömm, sem eru miklir 

áverkar á sjálfsaðdáun hans (Cartwright,  2002). 

Fæstir þessara einstaklinga hafa góða frásagnargetu (e. reprecentational capacity) og er 

ytri persóna þeirra oft eftirlíking af öðrum, svo sem föður. Þá eiga þeir erfitt með að lýsa 

eigin tilfinningaástandi og bera sig mikið saman við aðra (Cartwright,  2002). 

Einnig virðist kynvitund karlmanna spila mikið inn í hér, en upplifi þeir að karlmennsku 

þeirra sé ógnað getur bræðin brotist út. Þetta má þó sjá í fleiri gerðum manndrápa og 

ofbeldisglæpa, en staðalímynd karlmennsku getur, óbeint, ýtt undir valdbeitingu með 

ofbeldi. Höfnun og að vera yfirgefinn af ástvin getur meðal annars ýtt þeim fram af 

brúninni.  

Þetta eru allt þættir sem við getum ef til vill tengt að einhverju leiti við okkur sjálf. Hins 

vegar þarf samspil ýmissa þátta til að einstaklingur bregðist við aðstæðum með því að 

svipta aðra manneskju lífi, aðstæðum sem fæst okkar myndu bregðast við með 

ofbeldisfullum hætti. Þessir einstaklingar eru aftur á móti mjög ólíklegir til þess að 

fremja ofbeldisglæp aftur (Cartwright,  2002). 

Til þess að líkur séu á að einstaklingur fremji manndráp í bræði hafa, að sögn Cartwright, 

sjö sálarlegar víddir áhrif á geranda: 

 

Eðli og gæði ytri veruleikans (e. nature and quality of the object world), meðal annars 

hæfileikinn til að setja sig í spor annarra og áhrif frá foreldrum, en fjarvera föður er 

einkennandi. Þá eru fórnarlömb þeirra yfirleitt nákomin þeim og kveikjan að 

manndrápinu atburður sem einstaklingurinn lítur á sem hin fullkomnu svik.  

Frásagnargeta (e. reprecentational capacity). Einstaklingurinn hefur ekki getuna til að 

lýsa eða segja frá eigin tilfinningum og getur því ekki unnið úr þeim sálræna sársauka 

sem hann hefur upplifað.  

Misþyrming á sjálfinu (e. brutalization of the self), það er áföll og missir. Þeir upplifa oft 

vonleysi og ákafan missi, og geta ekki höndlað aðskilnað. Oft hafa komið upp áföll stuttu 

fyrir verknaðinn sem hefur haft stigmagnandi áhrif á einstaklinginn.  

Kynvitund (e. sexuality), hugmyndir um karlmennsku og hvernig fyrirmyndar persóna 

ætti að vera. Þá getur ögrun gagnvart karlmennskuímynd einstaklingsins brotið niður 

varnir hans og leitt til manndráps.  

Hlutverk hugaróra (e. role of fantasy), varðandi hugmyndaheim einstaklingsins og 

hvernig hann sér sjálfan sig. Einstaklingurinn gerir sitt besta til að vera öðrum til geðs og 

upphalda þeirri ímynd sem hann hefur skapað. Þá er oft reynt að fjarlægja slæmar 

upplifanir úr ytri heiminum og fyrirmyndarsjálfinu haldið uppi, en vonast er til að það 

slæma hverfi. Því virðast ytri aðstæður oft ekki hafa mikil áhrif á geranda, þar sem hann 

þarf að halda uppi ákveðinni ímynd. Engar hugmyndir eða órar um ofbeldi eru til staðar, 

eins og oft reynist vera í annarskonar manndrápum, og yfirleitt finnst geranda honum 

ógnað rétt áður en hann fremur verknaðinn. 

Varnarkerfi einstaklingsins (e. defensive organizations), hvernig hann ver sjálfan sig fyrir 

utanaðkomandi aðstæðum, eins og með ytri stoðgrindina. Í samspili við hugarórana þá 

kemst einstaklingurinn líka hjá því að lenda í hvers konar átökum með því einmitt að 

gera öðrum til geðs, sem er partur af ytri ásýnd hans.  

Gagnkvæm verkun við ytri aðstæður (e. interaction with the external situation), það er 

hvernig einstaklingurinn bregst við þeim og hvaða áhrif þau hafa. Brjóti ytri aðstæður 

niður hugmyndaheim hans, geta viðbrögðin komið fram í formi ofbeldis. (Cartwright,  

2002). 

 

Allir þessir þættir þurfa að spila saman að einhverju leiti til að forma þá persónugerð 

sem um ræðir. Spurningin er hins vegar af hverju þessi persónugerð bregst svona við, en 

þeirri spurningu verður örugglega seint svarað. Þá þarf að taka það til greina að 

rannsókn Cartwrights er takmörkuð þar sem hún nær aðeins til karlmanna, en ekki 

kvenna. Það er hægara sagt en gert að greina þessi persónueinkenni hjá fólki og enn er 

ekki hægt að útskýra af hverju ákveðin sálræn ferli eigi sér stað hjá sumum en öðrum 

ekki. En svo virðist sem einhver dæmi séu um manndráp hérlendis þar sem gerandi gæti 

fallið undir þessa kenningu: 

 

 

 

Hrd. 55/1979 

Ung kona veitti manni sínum stungusár eftir rifrildi, en hann ætlaði til funda 

við aðra konu. Eftir að hafa stungið manninn kallaði konan á vinafólk sitt 

sem hringdi á lögreglu. Konan var enn á staðnum þegar lögreglu bar að 

garði og játaði verknaðinn strax. 

 

Samkvæmt dómnum virðist atburðurinn ekki hafa haft mikil áhrif á konuna á 

verknaðarstundu, annað en að hún var í áfalli. Síðar átti hún erfitt með að tala um 

verknaðinn og brast sífellt í grát. Hún átti erfitt með að rifja allt upp síðar og vissi ekki 

sjálf hví hún hafði brugðist svona við. Hún hafði, að sögn vitna, sagt eftir að hún stakk 

mann sinn, að hún „hefði fengið nóg“, en þó maður „fái nóg“ af aðstæðum þá fremja 

fæstir manndráp, og því í sjálfu sér ekki næg ástæða til að bregðast svona við, en það má 

deila um hvað þykir næg ástæða og hvað ekki. Þá var hún einnig greind af geðlækni fyrir 

réttarhöldin sem sagði hana hafa persónuleikaröskun. 

 

Hrd. 22/1986 

A og H kynntust á skemmtistað og bauð A hinum í „partý“. Þeir 

stoppuðu í fyrirtæki A þar sem hann sofnaði. Er H reyndi að vekja 

hann, kýldi A óvart til H. Við það brást H illa við og barði A ítrekað í 

höfuðið með járnröri, stakk hann með skrúfjárni og kveikti að lokum í 

honum. H hringdi sjálfur í slökkvilið til að tilkynna eldinn en játaði ekki 

glæpinn strax. Hann játaði þó að lokum, en sagðist ekki muna ákveðin 

atriði, þó hann véfengdi ekki sönnunargögn lögreglu. 

 

Hér er samt um að ræða einstakling sem hafði framið aðra glæpi, og er því frábrugðinn 

að því leiti, þó ofbeldisverk séu ekki þar á meðal. Hér er einnig um að ræða mjög 

hrottafengna árás á einstakling sem hann þekkir ekki. Gerandi var einnig greindur með 

persónuleikaröskun í þessu máli.  

 

Hrd. 408/2005 

R og J stóðu í skilnaði, en R hafði fundið annan mann sem hún vildi 

vera með. J samþykkti hikandi og taldi að samband R og nýja 

mannsins myndi vara stutt. Hann bað hana þó að hafa ekki 

kynferðislegt samband við manninn á meðan á skilnaði stóð. R og J 

héldu sambandi sín á milli og vonaðist J sífellt að hún kæmi aftur til 

hans. Eftir að R bauð J að koma og vera hjá henni yfir nótt sagði hún 

honum að hún hefði logið að honum og verið í kynferðislegu 

sambandi með hinum manninum. Við það reiddist J og herti band að 

hálsi hennar þar til hún lést. J hringdi sjálfur í lögreglu og tilkynnti um 

lát konu sinnar en sagði að hún hefði beðið um að fá að deyja. Hann 

játaði þó að hafa banað henni að lokum. 

 

Hér reyndi J að halda sífellt í fyrirmyndarsjálf sitt og gera konu sinni til geðs með því að 

taka því rólega að hún væri komin í samband við annan mann. Eftir játningu hennar á 

kynferðislegu sambandi hennar við manninn var, að því er virðist, karlmennsku J ógnað 

og hugarheimurinn sem hann hafði skapað hrundi. Þá virðist hann einnig hafa ætlað að 

stinga af áður en hann hringdi í lögreglu, sem hann neitaði þó, en hringt svo og tilkynnt 

verknaðinn. Upplýsingar vantaði þó um hvort gerandi hafi verið greindur með 

einhverskonar persónuleikaröskun, en þó talað um „andleg vandamál“ hans og þau talin 

orsök manndrápsins.  

 

 

 

2 Rannsóknir á geðrænum vandamálum 

Töluvert margir af þeim sem fremja manndráp hafa verið greindir með einhverskonar 

geðröskun. Tuttugu og fimm ára rannsókn í Kaupmannahöfn leiddi í ljós að 20% 

karlmanns gerenda og 44% kvenkyns gerenda voru greind með geðröskun. Fjörtíu ára 

rannsókn í Stokkhólmi sýndi fram á að 18% allra gerenda í manndrápsmálum yfir þau ár 

voru greind með meiriháttar geðröskun. Þá sýndi finnsk rannsókn yfir 12 ára tímabil að 

karlmenn með geðklofa voru 6,4 sinnum líklegri til að fremja manndráp og konur með 

geðklofa 5,3 sinnum líklegri. Karlmenn með geðklofa og áfengissýki voru þá 16,6 sinnum 

líklegri til að fremja manndráp en konur með geðklofa og áfengissýki 84,6 sinnum líklegri 

til að fremja manndráp. Hafi einstaklingur því geðklofa og þjáist af áfengissýki er hann 

mun líklegri til að fremja manndráp, sérstaklega konur. Á sjötíu og níu ára tímabili á 

Íslandi kom í ljós að 28% gerenda í manndrápsmálum voru greindir með geðröskun og 

þá um helmingur með geðklofa. Þrátt fyrir að geðklofi auki líkur á að einstaklingur fremji 

manndráp eru minna en 1% einstaklinga sem þjást af slíkri röskun. Þeir virðast þó vera 

ábyrgir fyrir þó nokkru magni af manndrápum; á Íslandi voru 14,9% greindir með 

geðklofa, 8% í Kaupmannahöfn, 28,4% í Norður-Svíþjóð og 6,1% í Finnlandi (Hodgins og 

Janson, 2002). 

Tölfræðilegar upplýsingar sem höfundur safnaði sýndu þá fram á að fjórtán af 87 

gerendum manndrápa á árunum 1913-2013 voru dæmdir ósakhæfir sökum geðraskana, 

eða 16%, þar af þrjár konur. 

 

3 Sjálfsvíg í kjölfar manndráps 

Kenning Durkheim um siðrofsvíg segir meðal annar að einstaklingur sem upplifir siðrof, 

hann nær ekki markmiðum sínum, viðmið hafa breyst og fleira, sé hann einfaldlega 

kvalinn. Slíkur einstaklingur eigi það til að fremja sjálfsvíg, manndráp, eða hvort tveggja. 

Ruth Cavan talar um forlagatrú í sambandi við sjálfsvíg í kjölfar manndráps, en hún segir 

að þegar einstaklingur upplifir að hann eigi ekkert eftir sé sjálfsvíg eina leiðin, en áður en 

hann fremur sjálfsvíg fer hann og myrðir þann einstakling er hann telur hafa valdið þessu 

ástandi, hvort sem er í reiði eða hefndarhug. Þannig komi hann í veg fyrir að sá 

einstaklingur nái þeim markmiðum sem hann sjálfur náði ekki. Dæmi um sjálfsvígi í 

kjölfar manndráps(e. Homicide-suicide eða murder-suicide) á Íslandi eru karlmenn sem 

myrt hafa nýjan maka fyrrverandi maka sinna, það er að gerandinn fær ekki lengur 

fyrrverandi unnustu eða eiginkonu sína og því sviptir hann nýjan maka hennar lífi svo að 

sá maður fái hana ekki heldur. Eftir á tekur hann sitt eigið líf þar sem þó hann losi sig við 

hinn manninn fær hann samt ekki sína fyrrverandi til baka (Harper og Voigt, 2007).  

Lang flestar kenningar um sjálfsvíg í kjölfar manndráps benda til að gerandi upplifi 

sig sviptan markmiðum sínum og tilgangi. Hann finnur enga leið til að ná aftur þeim 

markmiðum sem hann hafði, né skapa sér ný markmið og því telur hann einu leiðina 

vera að fyrirfara sér. Þó upplifa slíkir einstaklingar yfirleitt vorbrigði og árásargirni og 

taka því líf þess sem þeir kenna um ástand sitt (Harper og Voigt, 2007). 

Peter Marzuk, Kenneth Tardiff, and Charles Hirsch komu fram með fimm tegundir 

sjálfsvíga í kjölfar manndráps; (1) reiðir karlmenn sem myrða maka sinn og taka síðan 

eigin líf, (2) eldra fólk sem höndlar ekki lengur heilsubresti sína og tekur því líf maka síns 

og síðan sitt eigið, (3) þegar móðir sem upplifir mikið þunglyndi og geðræna erfiðleika 

tekur líf barn síns og síðan sitt eigið, (4) þunglyndir karlmenn með ofsóknaræði og oft 

undir áhrifum áfengis, sem telja að betra sé að taka líf allrar fjölskyldunnar; sitt eigið, 

maka og barna, í stað þess að þau þjáist af mögulegum efnahagslegum skorti og (5) 

reiðir karlmenn með ofsóknaræði sem telja að brotið hafi verið gegn þeim og þeir hefna 

sín því á þeim „seka“ áður en þeir taka eigið líf. Þá virðast líkurnar á sjálfsvígi í kjölfar 

manndráps aukast með aldri geranda, menntun hans og hvort hann eigi skotvopn. Oftar 

en ekki virðist gerandi því eiga í innri baráttu við sjálfan sig sem hann getur ekki tekist á 

við (Harper og Voigt, 2007). 

 

4 Tegundir manndrápa 

Á Íslandi eru aðeins ein viðurlög við manndrápum af ásettu ráði, en þau eru að finna í 

211. grein hegningarlaga eins og áður var minnst á. Að vísu snýst 212. grein 

hegningarlaganna um manndráp, en aðeins undir þeim kringumstæðum að móðir sviptir 

nýfætt barn sitt lífi og eru þau lög því persónubundin. Önnur viðurlög fjalla um 

lífshættulegar líkamsárásir, eða hvatningu til sjálfsvígs eða manndráps, svo eitthvað sé 

nefnt. Hér á landi eru lög um manndráp aðallega um manndráp af ásetningi, manndráp 

af gáleysi og líkamsárás sem leiðir til dauða, meðan að til dæmis í Bandaríkjunum og 

Englandi er talað um morð og manndráp sem sitt hvorn hlutinn. Morðum og 

manndrápum hefur þá verið skipt í nokkra flokka; Morð af fyrstu gráðu eru af yfirlögðu 

ráði og vísvitandi; gerandi gerir sér fulla grein fyrir því hvað hann er að gera. Morð af 

annarri gráðu er vísvitandi, en ekki af yfirlögðu ráði, það er að gerandi skipulagði 

glæpinn ekki, en hins vegar á einstaklingurinn að geta gert sér grein fyrir því hverjar 

afleiðingar gjörða hans eru og hann tekur samt þá ákvörðun að tala líf. Í þriðja lagi eru 

það morð sem tengd eru við annarskonar glæpi (e. Felony murder), en þar þarf gerandi 

eða gerendur ekki að hafa neinar áætlanir um að fremja morð heldur er markmið þeirra 

að fremja annan glæp, svo sem rán, en valda þá dauða einhvers í kjölfar þess markmiðs. 

Fjórði flokkurinn er manndráp framið af frjálsum vilja (e. Voluntary manslaughter). 

Einstaklingurinn getur þá ekki tekið rökréttar ákvarðanir um hvort honum sem heimilt 

að myrða annan einstakling. Undir þeim kringumstæðum er gerandi oft undir áhrifum 

vímuefna eða áfengis og upplifir þá ofsahræðslu eða annarskonar sterkar tilfinningar. Í 

fimmta lagi eru manndráp sem ekki eru framin af frjálsum vilja (e. Involuntary 

manslaughter), það er að gerandi tekur líf án þess að ætla sér það en með því að hafa 

hunsað mögulegar áhættur sem gætu valdið slysum og jafnvel dauða, hefur hann sýnt 

fram á vítavert gáleysi sem hann þarf að taka ábyrgð á (Adler o.fl., 2013). 

Eins og greint er frá hér að ofan hefur Ísland ekki slíkan fjölbreytileika flokka þegar 

kemur að manndrápum. Hvort tveggja manndráp af frjálsum vilja og ekki af frjálsum vilja 

hafa fallið undir 2. málsgrein 218. greinar hegningarlaga um stórfellda líkamsárás sem 

leiðir til dauða, eða undir 215. grein um manndráp af gáleysi. Þó að manndráp séu litin 

mjög alvarlegum augum á Íslandi eins og annarstaðar, eru hér vægari refsingar við 

slíkum brotum en í mörgum öðrum löndum. Í Bandaríkjunum hefur gerandi hlotið 

refsingu til æfilangs fangelsisvistar og getur hún jafnvel orðið það margföld að hún 

spannar ævi margra kynslóða. Hér er algengast að refsing við 211. grein sé 16 ár, þó 

hæsti dómurinn sé 20 ár.  

 

5 Raðmorð 

Oft er talið að til að geta flokkast sem raðmorðingi þarf einstaklingur að hafa svipt 

minnst þrjá einstaklinga lífi, en það kemur meðal annars fram í Bandarískum lögum frá 

1998. Hins vegar er mismunandi hvað hefur talist vera nægilega mörg morð til að falla 

undir raðmorð og hefur sú tala farið allt frá 2 manndrápum og upp í tíu. Einnig þarf að 

vera ákveðinn tími þar sem gerandi kælir sig niður (e. Cooling off period) milli brota til að 

geta greint þá frá fjöldamorðingjum sem svipta marga af lífi í einu, til dæmis eins og 

Anders Behring Breivik gerðist sekur um í Noregi árið 2011. Einn þekktasti raðmorðingi 

allra tíma var Ted Bundy, en hann er talinn hafa svipt yfir 30 konur lífi frá 1974 til 1978. 

Bundy var aðlaðandi og heillandi ungur maður, vel menntaður og kom mjög vel fyrir. Það 

var því auðvelt fyrir hann að lokka konur burt með sér. Annar frægur raðmorðingi var 

ungverska greifynjan Elizabeth Báthory de Ecsed, yfirleitt titluð Countess Bathory eða 

Countess Dracula, en hún pyntaði yfir 80 ungar konur frá 1580-1610 áður en hún 

þurraus þær af blóði þeirra sem hún síðan baðaði sig í (Holmes og Holmes, 1998. 

Morton, 2008). 

Eitt af því sem einkennir raðmorðingja er að eftir fyrsta morð upplifa þeir ákveðna 

fullnægingu, þó ekki endilega líkamlega. Í kjölfarið reynir raðmorðinginn að upplifa hana 

aftur með því að myrða aftur. Yfirleitt hafa þolendur raðmorðingja svipuð einkenni, þá 

má nefna að flest allar konurnar sem Bundy myrti voru ungar og dökkhærðar með skipt í 

miðju. Talið er að þeir raðmorðingjar sem ekki þjást af geðröskunum séu siðblindir (e. 

Psychopaths), en siðblinda er tegund af persónuleikaröskun. Slíkir einstaklingar eru 

yfirleitt mjög heillandi og nota þeir það ásamt því að ráðskast með fólk, hótanir og 

einstaka sinnum ofbeldi til að öðlast stjórn og ná eigin markmiðum. Siðblindir 

einstaklingar hafa ekki samúð með fórnarlömbum sínum og iðrast ekki gerða sinna, en 

þeir virðast þó allir vera haldnir mikilli sjálfsást (e. Narcissism), sjálfselsku og hégóma 

(Holmes og Holmes, 1998. Morton, 2008). 

Hér á Íslandi hefur enginn talist til raðmorðingja síðastliðin hundrað ár. Þrír einstaklingar 

hafa gerst sekir um tvö manndráp, en annars er yfirleitt um einsdæmi að ræða. 

Áhugavert er af hverju raðmorðingjar finnast ekki á Íslandi, en spurning er hvort 

íbúafjöldi hafi eitthvað með það að gera. Svo virðist sem lögreglan á Íslandi sé tiltölulega 

fljót að finna hinn seka í manndrápsmálum og gæti það stafað af því hve lítið samfélagið 

er, sem og að Ísland er eyja svo að ekki er hægt að flytja sig jafn hratt og mikið milli 

staða til að fremja brotin, eins og sumir raðmorðingjar gera, en Bundy framdi sín 

manndráp í minnst sjö fylkjum Bandaríkjanna. Einnig virðist vera mikið um að gerendur á 

Íslandi gefi sig fram sjálfviljugir. 

6 Öfgamorð 

Í Íslensku er ekki að finna neitt orð yfir enska hugtakið overkill og ákvað höfundur því að 

nota eigin þýðingu, eða öfgamorð. Uppruna orðsins má rekja til heimstyrjaldarinnar 

síðari, en eftir að kjarnavopn komu til sögunnar, og eftir gjöreyðingu Hiroshima og 

Nagasaki, fór fólk að nota orðið „overkill“ til að lýsa þeim öfgakenndu og hræðilegu 

afleiðingum sem kjarnavopn höfðu (Burr, 2004). Árið 1965 var þó byrjað að notað þetta 

orð á víðteknari hátt (Harper, 2001-2016) meðal annars þegar kemur að manndrápum. 

Öfgamorð, í þeim skilningi, eru manndráp þar sem óhóflega miklu afli er beitt til að 

markmiði sé náð, en það markmið er að svipta annar einstakling lífi. Yfirleitt er um að 

ræða stungusár, en í sumum tilvikum barefli eða fleiri en eitt vopn. Í Bandaríkjunum hafa 

slík manndráp einnig verið framin með skotvopnum. Þá eru ákverkar töluvert margir eða 

mjög hrottalegir. Yfirleitt er um að ræða uppsafnaða reiði sem brýst skyndilega út og er 

gerandi í mikilli geðshræringu. Þá fela slík manndráp í sér beina líkamlega snertingu milli 

geranda og þolanda, þar sem gerandi beitir yfirleitt líkamlegu afli við verknaðinn, og þau 

vopn sem notuð eru, eru fundin í nánasta umhverfi. Ekki þurfa endilega að vera náin 

tengsl milli geranda og þolanda, en í sumum tilvikum er um að ræða átök sem verða við 

meðal annars innbrot og/eða rán (Tsokos. 2005. Turvey. 2011. Vij. 2014). En hversu 

margir áverkar þurfa að vera á þolanda til að verknaður teljist til öfgamorða? Reikna þarf 

með fjölda og dreifingu áverka, sem og dýpt þeirra til að ákvarða hve mikið afl var notað. 

Þá skiptir máli hvort fleiri en einn áverki á þolanda hafi dugað til að bana honum, en sé 

aðeins um einn áverka að ræða sem fullnægir þeim skilyrðum er ekki um öfgamorð að 

ræða (Tsokos, 2005. Rosenfeld og Penrod, 2011). Hvergi var hægt að finna nákvæmari 

skilgreiningu á öfgamorðum og enginn ákveðinn fjöldi áverka tekinn fram. Þá er hugtakið 

frekar umdeilt, þar sem það hefur verið svo illa skilgreint. Höfundur mun því aðeins geta 

notast við fyrrgreindar upplýsingar við greiningu á öfgamorðum í íslenskum 

manndrápsmálum.  

7 Samanburður milli landa 

Árið 2013 tók United Nations Office on Drugs and Crime (UNODC) saman tölfræði yfir 

manndráp á heimsvísu í skýrslunni Global Study on Homicide. Þar  er farið yfir aldur, kyn, 

kynþátt, vopn, ástæður og fleira sem tengist manndrápum, og það borið saman milli 

landa. Einnig eru teknar saman tölur um manndráp á hverja hundraðþúsund íbúa fyrir 

hvert land, það er 219 lönd og umdæmi. Suður-Afríka og Mið-Ameríka hafa fjórum 

sinnum hærri tíðni en önnur lönd að meðaltali, en meðaltal manndrápa á hverja 100.000 

íbúa, þar með talinni Suður-Afríku og Mið-Ameríku, er 6,2. Þá er manndrápstíni lægst í 

Austur-Asíu, Suður-Evrópu og Vestur-Evrópu. Um helmingur allra manndrápa eiga sér þá 

stað í löndum þar sem aðeins um það bil 11% íbúafjölda í heiminum búa. Þegar kemur 

að manndrápum innan fjölskyldu eða í ástarsamböndum eru konur í mun meiri áhættu 

en karlmenn. Samt sem áður eru karlar 79% allra fórnarlamba manndrápa á heimsvísu. 

Tveir þriðju þolenda félaga- eða fjölskyldutengdra manndrápa eru konur, en flest þeirra 

eru framin í Afríku, eða 1,7 á hverja 100.000 íbúa. Fæst eru þau í Asíu, aðeins 0,6 á 

hverja 100.000 íbúa. Þolendur manndrápa eru þá flestir á aldrinum 15-29 og 30-44 en 

um 51% allra þolenda manndrápa eru undir þrítugt. Hvað varðar vopn sem notuð eru í 

manndrápum, þá nota 66% skotvopn í Ameríku (enda mjög aðgengileg þar) og í Asíu, 

Afríku og Evrópu virðist mest notast við fjölbreytileg vopn á borð við eitur, barefli, 

kyrkingar, líkamsmeiðingar og fleira slíkt, eða í 47% tilvika í Asíu, 42% í Afríku og 54% 

tilvika í Evrópu. Hins vegar er meira notast við skotvopn í Asíu og Afríku en Evrópu, en 

þau eru notuð í 28% tilvika í báðum fyrrnefndu álfunum en aðeins 13% í Evrópu.   

Eyjaálfan er eina heimsálfan þar sem mest er notast við eggvopn, eða í 55% tilvika. Þegar 

allar heimsálfurnar eru skoðaðar saman (192 lönd) kemur í ljós að mest er notast við 

skotvopn, svo fjölbreytt vopn og síðast eggvopn. Þá eru lang flest manndráp framin í 

Ameríku, eða 16,3 á hverja 100.000 íbúa samkvæmt tölum frá 2012. Afríka kemur þar á 

eftir með 12,5 manndráp á hverja 100.000 íbúa, síðan Evrópa og Eyjaálfa báðar með 3 

manndráp að meðaltali á hverja 100.000 íbúa og að lokum Asía með 2,9 manndráp á 

hverja 100.000 íbúa. Að meðaltali eru framin 6,2 manndráp á hverja 100.000 íbúa yfir 

allan heiminn. Í mið-Ameríku er hæsta manndrápstíðnin í Honduras, Í suður-Ameríku er 

það Venezuea, Rússland í austur-Evrópu og Filipseyjar í suðaustur-Asíu (UNODC, 2013). 

Þegar litið er til sakfellingu í manndrápsmálum eru 96% þeirra sakfelldu karlkyns í 

Ameríku en aðeins 4% konur. Í Asíu eru 95% þeirra sakfelldu karlmenn en 5% konur og í 

Evrópu eru karlmennirnir 92% en konurnar 8%. Yfir heiminn eru 95% þeirra sem 

sakfelldir eru fyrir manndráp karlkyns (UNODC, 2013). 

Þegar skoðaðar eru samanburðartölur UNODC yfir norðurlöndin kemur í ljós að 

hæsta manndrápstíðnin er í Finnlandi. Meðfylgjandi tafla er búin til af höfundi úr 

gögnum frá UNODC (2013). 

 
 

Ástæða þess að tíðni manndrápa á Íslandi er svo sveiflukennd er vegna þess að öðru 

hvoru er ekkert manndráp framið á Íslandi yfir heilt ár og tíðnin dettur þá niðu. Þá skal 

það tekið með í reikninginn að ástæða þess að tíðnin í Noregi ríkur upp árið 2011 er 

sökum morðanna í Útey og Osló af völdum Anders Behrirng Breivik það ár. 

Ef Ísland er tekið fyrir eitt og sér, yfir sömu ár og í skýrslu UNODC, eða 2005-2012, kemur 

í ljós að framin voru á þeim tíma að meðaltali 1,5 manndráp á ári, 83% gerenda voru 

karlkyns, 8,33% voru konur. Þá voru eggvopn notuð í 50% tilvika, skotvopn í 8,33% 

tilvika, og annarskonar vopn í 41,7% tilvika. Það sést því að þó kynjahlutfallið sé svipað 

og í öðrum löndum virðast Íslendingar nota töluvert meira af eggvopnum en gengur og 

2000 2001 2002 2003 2004 2005 2006 2007 2008 2009 2010 2011 2012
Danmörk 1,1 1 1 1,2 0,8 1 0,5 0,7 1 0,9 0,8 0,8 0,8
Finnland 2,9 3 2,5 2 2,8 2,2 2,3 2,5 2,5 2,2 2,2 2,1 1,6
Ísland 1,8 0,4 1,4 0 1 1 0 0,7 0 0,3 0,6 0,9 0,3
Noregur 1 0,8 1 1,1 0,8 0,7 0,7 0,6 0,7 0,6 0,6 2,2
Svíþjóð 1,1 1 1,1 1 1,2 0,9 1 1,2 0,8 0,9 1 0,9 0,7

gerist annarstaðar. Geta má sér til um það að ástæða þess sé mögulega minna aðgengi 

að skotvopnum en annarstaðar (UNODC, 2013) 

Samanburður á hvötum milli landa sýnir fram á að Ísland er frekar mikið sér á báti. Í 

Ameríku í heild eru 30% manndrápa tengd gengjum og skipulagðri glæpastarfi. Tíðni 

slíkra manndrápa er þó óstöðug og breytileg eftir löndum og geta því valdið skyndilegum 

breytingum á manndrápstíðni, það er að hún getur rokið upp ef svokölluð gengjastríð (e. 

gang wars) eiga sér stað, eða dregið úr henni sé ástandið rólegt. Þeir sem eru í mestri 

hættu hér eru karlmenn á aldrinum 15-29 ára, aðallega Í Ameríku. Um 5% allra 

manndrápa á ári í Ameríku, Evrópu og Eyjaálfu eru þá tengd innbotum/ránum  (UNODC, 

2013).  

Tíðni manndrápa tengdum fjölskyldu og mökum eru hærri í Asíu, Evrópu og Eyjaálfu en í 

Ameríku. Um 2/3 þolenda slíkra manndrápa eru konur, sem er öfugt við tíðni 

annarskonar manndrápa, en næstum helmingur kvenþolenda eru sviptar lífi af maka eða 

fjölskyldumeðlim (UNODC, 2013). 

 

 

 

8. Rannsóknin 

Markmið rannsóknarinnar var að skoða þau manndráp sem hafa átt sér stað á Íslandi 

undanfarin hundrað ár, eða 1913-2013. Ástæða þessarar rannsóknar er forvitni 

höfundar á því hvernig manndráp á Íslandi virðast örðuvísi en í mörgum öðrum löndum; 

það er að hér finnast ekki raðmorðingjar, aðeins eitt dæmi er um fjöldamorð, málin 

leysast oft mjög fljótt, gerendur gefa sig oft sjálfir fram og játa brotið, sem og lág tíðni 

óleystra manndrápsmála. Höfundur býst ekki við að geta svarað því af hverju manndráp 

á Íslandi eru ólík manndrápum annarsstaðar í heiminum, en ætlast þó til að sýna fram á 

að svo sé. Til að geta skoðað þessa þætti var farið yfir landsyfirréttar- og 

hæstaréttardóma, saka- og héraðsdóma og farið var yfir ýmis fréttablöð og tímarit. Árin 

1913-2013 voru valin sökum þess að þegar höfundur byrjaði að skoða manndráp á 

Íslandi kom í ljós að fyrsta manndrápið sem framið var á Íslandi á 20. öld var árið 1913, 

og ekki hafði enn verið framið manndráp eftir það síðasta árið 2013. Tölfræði var unnin 

frá grunni og farið í grunnheimildir í dómum og fréttamiðlum. Gögnum var safnað um 

manndráp af ásetningi, það er fullframin brot á 211. gr. hegningarlaga, bæði þar sem 

gerendur voru dæmdir sakhæfir sem og ósakhæfir; brot á 212. gr. hgl. og brot á 211. gr. 

þar sem gerandi sviptir sig lífi eftir að hafa framið manndráp, en ásetningur er augljós. 

Öll eiga þessi mál það sameiginlegt að vera framin af ásetningi. 212. gr. hgl. fjallar um 

manndráp af ásetningi eins og 211. gr., en munurinn er sá að 212. gr. er bundin við 

móður sem sviptir nýfætt barn sitt lífi í mikilli geðshræringu, og er greinin því bunin við 

bæði ákveðna persónu sem og ákveðnar aðstæður. Því myndi faðir sem sviptir nýfætt 

barn sitt lífi vera dæmdur eftir 211. gr., en móðir eftir 212. gr. Ekki var hægt að finna 

allar þær upplýsingar sem sóst var eftir í öllum málum. 

 

7.1 Tölfræði 

Meirihluti gerenda í íslenskum manndrápsmálum eru íslenskir karlmenn milli 20-29 ára, 

á sakaskrá, undir áhrifum áfengis, sem svipa vini sína, kunningja eða ókunnuga lífi.  

Gerendur í manndrápsmálum á Íslandi frá 1913 til 2013 eru 87 talsins; karlar eru 71 

talsins, eða 82% gerenda og konur 12 talsins eða 18% gerenda. Í sumum málum eru fleiri 

en einn gerandi eða fleira en einn þolandi. Þá voru um 56% allra gerenda undir áhrifum 

áfengis og/eða fíkniefna. Þá voru 67% karla undir áhrifum einhverskonar vímugjafa, en 

61% kvenna. Manndráp hafa verið framin víðast hvar á landinu. 

 

7.2 Tíðni manndrápa eftir árum 

Á fyrrihluta 20. aldar voru framin alls 5 manndráp á Íslandi. Það nemur að meðaltali 0,14 

manndrápum á ári, en árafjöldi milli tilvika er töluverður. Þetta breytisti hinsvegar til 

muna á síðari hluta 20. aldar en þá voru framin 53 manndráp á Íslandi, sem nemur um 1 

manndrápi á ári að meðaltali. Aukningin milli áratuga er því töluverð. 

Frá aldamótunum 2000 til og með árinu 2013 voru framin 25 manndráp á Íslandi, en það 

er um 1,9 manndráp á ári að meðaltali. 

Eftirfarandi súlurit sýnir fjölda manndrápa á áratug frá 1910-2013 

Mynd 1. 

 
 

 

Eins og sést, hefur fjöldi manndrápa aukist verulega frá síðari hluta 20. aldar. Þeim 

fjölgar um 220% frá lok sjöunda áratugarins til lok áttunda áratugarins. Frá 1979 til 

ársins 1999 lækkar manndrápstíðni aftur um 25% en eykst síðan frá aldamótunum 2000 

til ársins 2009 um 50%. Bent er á að síðasta súlan inniheldur manndráp sem eiga sér stað 

yfir aðeins 4 ár, og því vert að athuga að haldist sú tíðni eins til ársins 2019 myndi koma 

út svipuð niðurstaða og frá 2000-2009, eða um 17,5 manndráp á áratugnum 2010-2019. 

Það er þó aðeins spá útfrá þeim gögnum sem eru fyrir hendi.  

 

7.2.1 Mánuðir 

Manndrápstíðni er mjög mismunandi eftir mánuðum og virðist hún vera hvað lægst í 

júní, en aðeins 4% þeirra manndrápa sem framin hafa verið á Íslandi frá 1913-2013 hafa 

verið framin í þeim mánuði. Hins vegar hafa 16% þeirra verið framin í ágúst og 13% í 

janúar. Það er spurning hvort árstíðirnar séu að hafa einhver áhrif hér, eins og mögulega 

skammdegisþunglyndi, en það er erfitt að segja og aðeins getgátur.  

Þá eru manndráp einnig sveiflukennd eftir vikudögum en fæst eru framin á föstudögum 

eða 7%, og flest á laugardögum og sunnudögum, eða 23% og 24%. Áhugavert er að sjá 

að flest manndráp sem framin eru á virkum dögum eiga sér stað á miðvikudögum, eða 

14,5% 

 

7.2.2 Staðsetningar 

Manndráp hafa verið framin víðast hvar á landinu, en þó í mismiklum mæli. Lang flest 

manndráp á árunum 1913-2013 hafa verið framin á höfuðborgarsvæðinu, eða 73,5%. 

Suðurnes er í öðru sæti, þar sem framin hafa verið 7% manndrápa, 6% voru framin á 

austurlandi, 4% á vesturlandi og 4% á norðurlandi-vestra. Aðeins 5,5% manndrápa voru 

framin á öðrum landsvæðum, og þá ekkert á norðurlandi-austra.  

Framin hafa verið 61 manndráp á höfuðborgarsvæðinu á þessu tímabili. Af þessum 61 

manndrápum voru 47 framin í Reykjavík, eða 77%. Sex manndráp hafa verið framin í 

Kópavogi, eða 10%, fjögur í Hafnarfirði, þrjú í Heiðmörk og eitt í Mosfellssveit. Þá hafa 

fimm manndráp verið framin í Reykjarnesbæ og þrjú á Akureyri. Þá voru tvö manndráp 

framin um borð í skipi, norð-austan við Kolbeinsey.  

Alls 55 tilvik áttu sér stað í heimahúsi, eða 66%, þá annað hvort heima hjá geranda eða 

þolanda, eða jafnvel þriðja aðila. Þá voru 28 tilvik, eða 34%, framin annarstaðar, það er á 

skemmtistöðum, í verbúðum og úti á götu, svo á eitthvað sé minnst. Í þeim fjórum 

tilvikum þar sem um var að ræða hjón voru öll manndrápin framin í heimahúsi, og er 

kom að öðrum fjölskylduböndum voru átta af níu manndrápum framin í heimahúsi. Þá 

vekur athygli að af þeim sautján tilvikum þar sem gerandi og þolandi þekktust ekki voru 

átta framin í heimahúsi, en yfirleitt var þá um innbrot að ræða. 

Þrátt fyrir að 77% tilvika sem hér eru rannsökuð hafi átt sér stað í Reykjavík verður samt 

að athuga að þar búa einnig flestir Íslendinga og því í raun ekki endilega meiri líkur á 

manndrápum þar en annarstaðar. Þess má geta að frá árunum 2001-2010 var framið að 

meðaltali eitt manndráp á hverja 10.000 íbúa Reykjavíkur, Kópavogs, Hafnarfjarðar og 

Suðurness, og hlutfallið því jafnt milli þessara svæða, miðað við höfðatölu, þó fjöldi 

manndrápa hafi verið mismikill (Hagstofa Íslands, e.d.).  

Mynd 2.  

Staðsetningar manndrápa í Reykjavík, 1913-2013. 

 
 

Augljóst er að manndráp eru dreifð í Reykjavík en þó virðast flest þeirra eiga sér stað í og 

nálægt miðbænum. Þar sem fleira en eitt manndráp hefur verið framið í sömu götu hafa 

verið settar svartar merkingar.  

Mynd 3.  

Staðsetningar manndrápa yfir allt Ísland, 1913-2013 

 
Kortið er gert af höfundi. Hægt er að skoða það betur á slóðinni: 

https://www.google.com/maps/d/edit?hl=en&hl=en&authuser=0&authuser=0&mid=1e

ODE0zh6CQelKdKdok9Aa3ozb_g  

 

 

7.3 Hvatir 

Hvað rekur fólk áfram til að svipta aðra lífi? Ástæðurnar eru töluvert mismunandi, en 

flest okkar myndu ekki telja þær nægilega góðar til að taka líf annars einstaklings. Hér 

verður aðeins talað um þær hvatir (e. motives) sem eiga við í Íslenskum málum, en svo 

virðist sem þó nokkrar hvatir eigi ekki við hér á landi. Sem dæmi má nefna hatursglæpi 

þar sem einstaklingar eru sviptir lífi sökum húðlitar eða kynhneigðar, og manndráp sem 

eru trúarlegs eðlis. Ef til vill skiptir hér miklu máli að töluvert jafnrétti ríkir á Íslandi, sem 

og trúfrelsi, en uppeldi og umhverfi hefur að öllum líkindum mikil áhrif þegar kemur að 

þessum brotum og eru þeir þættir mjög mismunandi eftir löndum og 

menningarheimum. Þá virðast manndráp á Íslandi einkennast meira af persónulegum 

tilfinningum en annarstaðar, en auk hatursglæpa og trúarlegra hvata, finnast hér ekki 

manndráp í tengslum við hryðjuverk, skipulagða glæpastarfsemi eða fleira því um líkt 

(Hickey, 2003). 

Hér verða hvatirnar flokkaðar eftir því sem höfundur telur einkenna manndráp á Íslandi, 

en einnig verður stuðst við flokkanir úr bókinni Encyclopedia of Murder and Violent 

Crime (Hickey, 2003) og skýrslu UNODC (2013). Í skýrslu UNODC eru manndráp meðal 

annars flokkuð í þrjá hópa; manndráp tengd öðrum glæpum, eða sem auka-hvöt (e.  

secondary motive) þar sem manndrápið er ekki megin markmiðið, og eru þau þá framin í 

kjölfar annara, hefðbundinna glæpa, aðallega innbrota eða rána. Annar flokkurinn 

tengist þá félagslegum tengslum og samskiptum. Slík manndráp eru framin þegar deilur 

milli einstaklinga eiga sér stað, eða sem refsingar. Hér er aðallega verið að tala um þegar 

maka eða öðrum fjölskyldumeðlim er banað, og getur verknaðurinn verið bæði 

skipulagður eða komið til af algjörri tilviljun. Hér eru tengsl milli þolenda og gerenda 

mjög mikilvæg. Þá á þessi flokkun einnig við þegar um vini og kunningja er að ræða, og 

jafnvel ef aðilar þekkjast ekki (UNODC, 2013). 

Í þriðja lagi er talað um pólitíska þætti, en þeir tengjast ávallt því opinbera. Þá eru 

einstaklingar myrtir fyrir skoðanir sínar og það sem þeir standa fyrir, og tilræðið notað 

sem skilaboð til annara. Þá þekkja gerendur yfirleitt ekki fórnarlömb sín og eru glæpirnir 

skipulagðir í þaula áður en þeir eru framdir. Hatursglæpir og hryðjuverk falla í þennan 

hóp, sem verður ekki ræddur frekar (UNODC, 2013). 

Eftirfarandi flokkar voru valdir, þar sem þeir voru taldir eiga hvað best við: Reiði, 

geðraskanir, vímuáhrif, afbrýðisemi, ranghugmyndir, innbrot/rán og aðrar hvatir. Óvíst 

var um hvatir gerenda í 12% tilvika og þau mál því ekki talin með. Þá verður að athuga að 

mjög fá lönd halda skýrslur um hvatir að manndrápum, og í þeim tilvikum þar sem það 

er gert, eru mismunandi viðmið notuð við flokkunina. 

Hér verður skýrt nánar frá hverjum flokk, sem valinn var, fyrir sig. 

7.3.1 Reiði 

Reiði er sú hvöt sem viðrist ver algengust hér á landi, en hún er kveikjan að 18% 

manndrápa. Reiði getur átt við þegar um ágreining er að ræða, eða rifrildi, þá yfirleitt við 

maka eða vin. Þá hefur það gerst að einstaklingur misþyrmir maka á bannvænan hátt (e. 

Fatal abuse), en um bæði stakt tilvik og endurtekið heimilisofbeldi getur verið að ræða. 

Þá kemur fyrir að slík misþyrming leiði óvart til dauða, eins og má sjá í Hrd. 19/1962, en 

þar réðst maður á konu sína með slíkri heift að lifur hennar sprakk, sem leiddi hana til 

dauða. Tekið var tillit til þess við dómsuppkvaðningu að ásetningur var ekki fyrir hendi, 

þó geranda hefði átt að vera ljóst hvaða afleiðingar athafnir hans hefðu í för með sér, og 

fékk hann 6 ára dóm.  

Þá getur verið að einstaklingur upplífir síendurteknar skapraunir sem leiða til þess að 

hann fær í raun nóg af aðstæðum og framkvæmir í samræmi við það. Slíkt getur einnig 

verið framið í stundarbrjálæði. Hér á landi á þetta oftast við milli maka en hefur þó 

einnig átt sér stað við aðrar ástæður, sem má sjá m.a. í Hrd. 62/1987 þar sem 15 ára 

gamall piltur var öðrum að bana eftir að sá síðarnefndi hafði ráðist að honum og strítt 

honum ítrekað, sem hafði einnig gerst áður, varðandi lýti sem gerandi hafði. Talið var að 

drengurinn hafði framið verknaðinn í mikilli geðshræringu eftir áreiti hins drengsins.  

Reiði getur einnig falið í sér hatur í garð ákveðins einstaklings, en slík reiði er mjög eldfim 

og oft leyfir einstaklingur henni að taka yfir. Þegar þetta á við er oftast um að ræða langa 

sögu af illri meðferð, sem annaðhvort hefur átt sér stað í raun, eða aðstæður hafa verið 

skynjaðar á þann hátt af geranda. Ákvörðun um að taka líf þess sem reiðin beinist að er 

aðeins tekin þegar gerandi upplifir að hann geti ekki höndlað aðstæður lengur og verði 

að taka málin í sínar hendur. Hér er oft um að ræða öfgamorð (e. Overkill) þar sem 

gerandi notar mun grófari aðferðir en nauðsynlegar eru til að taka líf. Slíkt hatur mátti 

sjá í Hrd. 92/1982 þar sem ungur maður vaknaði eftir að honum hafði verið byrluð 

ólyfjan við það annar maður var að hafa samfarir við hann óviljugan. Í kjölfarið greip 

hann heiftarleg reiði og banaði hann nauðgara sínum með því að stinga hann ítrekað í 

búk og andlit með skærum. Aðstæður voru þó teknar til greina við dómsuppkvaðningu 

og fékk gerandi 8 ára dóm.  

Þá getur manndráp framið í reiði einnig bent til þess að gerandi sé að reyna að leysa úr 

vanmætti sínum með því að taka stjórn á aðstæðum og beita valdi. Slík valdbeiting á sér 

yfirleitt stað þegar um er að ræða morð á maka eða fjölskyldumeðlimum og einnig þegar 

um er að ræða manndráp þar sem gerandi sviptir síðan sjálfan sig lífi. Nefna mætti hér 

mál frá árinu 1991 þar sem ungur maður réðst inn á heimili fyrrum unnustu sinnar og 

skaut þar nýja elskhuga hennar til bana, áður en hann svipti sjálfan sig lífi. Með því gat 

hann haft ákveðið vald á aðstæðum, þar sem ef hann gat ekki fengið konuna, fengi hinn 

maðurinn hana ekki heldur.  

 

7.3.2 Geðraskanir 

Þegar einhver fremur manndráp hugsar almenningur oft með sér að ekki geti annað 

verið en að gerandi sé bilaður á geði. Hins vegar eru aðeins 16% gerenda greindir með 

alvarlegar geðraskanir, yfirleitt geðklofa, og dæmdir ósakhæfir þar sem þeir voru 

enganveginn tengdir við raunveruleikann á verknaðarstundu. Það eru því fáir sem fremja 

manndráp eingöngu sökum þess að þeir þjást af alvarlegum geðröskunum. Má hér nefna 

Hrd. 418/1989 þar sem gerandi sagðist hafa fengið skilaboð, í huga sér, um að hann 

þyrfti að taka líf þessa ákveðna manns og að hann væri sá eini sem gæti framið þann 

verknað, þar sem hann þyrfti einnig að drepa sál mannsins, en gerandinn sagði að hann 

hafði rétt náð henni áður en hún yfirgaf þá látinn manninn. Þá var einnig í máli nr. S-

2450/2002 kona dæmd ósakhæf eftir að hafa svipt dóttur sína lífi, en hún var sannfærð 

um að með því að taka um háls dóttur sinnar og herða að myndi hún færa henni algjöra 

sælu, en ekki að það myndi leiða hana til dauða.  

 

7.3.3 Vímuáhrif sem hvöt 

Þegar manndráp eru framin hafa aðilar oft neytt einhverskonar vímuefna, hvort heldur 

er áfengis eða ólöglegra fíkniefna, þegar verknaður er framinn og er þá gerandi í 

vímuástandi. Svo virðist sem slík víma hafi orðið hvöt að manndrápum í 16% tilvika, en 

gerendur sem frömdu manndráp af öðrum hvötum hafa þó margir hverjir verið undir 

áhrifum. Stundum við slíkar aðstæður man gerandi lítið annað en að ágreiningur hafi 

verið milli hans og þolanda og það endað með þessum hætti. Þá segjast gerendur í 

slíkum málum yfirleitt ekki muna hvert ágreiningsefnið var og skilja ekki sjálfir af hverju 

svona fór. Ranghugmyndir geta þá einnig myndast undir áhrifum vímuefna, það er að 

gerandi skynjar aðstæður öðruvísi en þær eru. Í þessum tilvikum hefur aðeins verið hægt 

að rekja málsatvik til vímuástands geranda. Dæmi um slík mál eru meðal annars Hrd. 

31/1980 en þar sat fólk við drykkju þegar þolandi spurði geranda hvort hann hefði „kjark 

til að drepa hann“, og í kjölfarið hafi gerandi svipt manninn lífi. Í Hrd. 611/2010 lýsti 

gerandi atvikum þannig að hann hafi allt í einu fengið þá hugdettu að maðurinn, sem 

hann mætti úti á götu um miðja nótt og hafði aldrei séð áður, væri barnaníðingur, og í 

kjölfarið hafi hann ráðist á hann og banað honum. Gerandi sagði eftir á ekki hafa 

hugmynd um af hverju hann taldi manninn vera barnaníðing, en engin tengsl voru þeirra 

á milli.  

 

7.3.4 Afbrýðisemi 

Afbrýðisemi getur lýst sér á margan hátt, en hér er átt við þegar einstaklingur upplifir 

höfnun af hálfu maka þegar makinn ákveður að yfirgefa sambandið, þegar gerandi 

upplifir svik við sig og fleira slíkt. Höfnunartilfinningin getur orðið svo sterk að 

einstaklingurinn ákveður að enda líf makans í stað þess að þurfa að lifa án hans. Slíkar 

aðstæður geta komið upp þegar konur (sérstaklega) eru að yfirgefa ofbeldisfull 

sambönd, eftir skilnað og ef upp kemst um framhjáhald (hvort sem er andlegt eða 

líkamlegt), en í 11% tilvika er afbrýðisemi hvötin að verknaðinum. Í Hrd. 150/1958 var 

maður sannfærður um að kona hans ætlaði frá honum, en samband þeirra var slitrótt. 

Gerandi upplifði mikla höfnun og ótta við að konan færi frá honum, sem á endanum 

leiddi til þess að hann svipti hana lífi. Skynjun hans á aðstæðum var ekki talin hafa við 

nein rök að styðjast, þó að samband þeirra hafi verið erfitt.  

Þegar um framhjáhöld er að ræða, eða svokallaða ástarþríhyrninga (e. Lover‘s triangle) 

upplifir einstaklingurinn tilfinningalega ógn er maki yfirgefur samband fyrir annan aðila. 

Við slíkar aðstæður getur einstaklingur framið voðaverk af hvatvísi á þeirri stundu sem 

framhjáhald uppgötvast. Þá eru nokkrir einstaklingar sem framið hafa manndráp á 

Íslandi, í kjölfarið tekið eigið líf. Í þeim tilvikum er getur verið erfitt að geta sér til um af 

hverju fólk grípur til slíkra úrræða. Hér á Íslandi hafa níu slík mál komið upp, og í þrem 

þeirra var augljóst að um afbrýðisemi var að ræða en allir þrír gerendur þeirra mála 

sviptu nýja elskhuga fyrrum maka síns lífi áður en þeir tóku sitt eigið. Þá notuðu þeir allir 

skotvopn til að fremja verknaðinn. Í öðrum málum á Íslandi þar sem gerendur tóku sitt 

eigið líf í kjölfar manndráps, hefur reynst erfitt að túlka aðstæður og litlar sem engar 

vísbendingar eru um ástæður verknaðarins; fólk hafi verið hamingjusamt og ekkert verið 

að, svo langt sem aðrir vissu. Þá var í einu máli maður sem svipti sig, konu sína og þrjú 

ung börn þeirra lífi árið 1953 með því að byrla þeim eitur, en hann lét eftir sig skilaboð 

þar sem hann kvaðst ekki geta lifað lengur og gat ekki hugsað sér að skilja konuna og 

börnin eftir.  

 

7.3.5 Ranghugmyndir 

Þó að vímugjafar geta gert það að verkum að fólk skynjar aðstæður vitlaust eða fær 

hugmyndir sem eiga sér enga stoð í raunveruleikanum, þá getur fólk upplifað slíkt án 

þeirra. Sumir virðast fá hugmyndir upp úr þurru sem ekkert vit er í. Þesskonar 

ranghugmyndir tengjast heldur ekki geðröskunum, og aðeins hægt að túlka aðstæður út 

frá frásögnum gerenda. Slíkt virðist hafa átt sér stað í 10% manndrápsmála á Íslandi, og 

má þar nefna Hrd. 167/1983 þar sem maður sem hafði gefið tveim ferðamönnum far, 

var allt í einu handviss um að þeir hefðu á sér fíkniefni og beindi að þeim haglabyssu. 

Þegar annar ferðamaðurinn reyndi að flýja skaut hann, hann til bana. Engin fíkniefni voru 

í fórum ferðamannanna og ekkert hafði gefið geranda ástæðu til að ætla það. Í máli S-

821/2009 taldi gerandi sér allt í einu standa ógn af kunningja sínum og réðst því á hann 

með þungum höggum. Í dómnum sagði að ekkert renndi stoðum undir ótta geranda.  

 

7.3.6 Innbrot/rán 

Þegar þær aðstæður skapast að manndráp er framið í kjölfar innbrots eða ráns er 

manndrápið yfirleitt ekki upphaflega markmið gerandans, en til þessa hefur komið í um 

6% tilfella á Íslandi. Upphaflega markmiðið er þá að komast yfir einhverja veraldlega 

muni, aðallega fé. Þegar um innbrot er að ræða getur verið að gerandi hafi ekki gert sér 

grein fyrir að einhver væri á svæðinu og kemur sá einstaklingur honum að óvörum. Þá 

getur gerandi gripið til þess ráðs að taka líf hans, þá af hvatvísi en einnig til að reyna að 

koma í veg fyrir að til þeirra sé sagt. Nokkur dæmi eru um að slíkt hafi gerst á Íslandi, 

meðal annars í Hrd. 104/1977 þar sem maður braust inn í íbúðarhús í því skyni að stela 

þar verðmætum og hélt að húsið væri mannlaust. Þar mætti hann þó konu sem var að 

passa húsið. Maðurinn sagðist myndu yfirgefa húsið tómhentur ef hún myndi lofa að 

þegja yfir því að hann hefði brotist þarna inn. Þegar hún neitaði réðst hann á hana með 

miklum ofsa og svipti hana lífi áður en hann yfirgaf vettvang.  

Ránmorðin geta verið svipuð en þar er upprunalega markmiðið yfirleitt að ræna 

verðmætum af einstakling, án þess þó að ætla að svipta hann lífi. Það hefur þó gerst að 

menn hafa í kjölfarið framið manndráp, en tvö slík mál hafa komið upp á Íslandi, Hrd. 

9/1977 og Hrd. 8/1998, þar sem í báðum tilvikum voru gerendur tveir saman en þolandi 

einn og í báðum tilvikum var keyrt með þolanda á afvikinn stað þar sem hann var 

rændur og síðan sviptur lífi í kjölfarið. 

 

7.3.7 Aðrar hvatir 

Aðrar hvatir sem hafa rekið Íslendinga áfram til að svipta aðra lífi ná yfir 11% tilvika. Hér 

er um að ræða fjárhagslegar hvatir, skemmtun, hefnd og óvelkomin börn. Aðeins verður 

skýrt frá þeim hvötum.  

Fjárhagslegar hvatir 

Fjárhagslegar hvatir lýsa sér, öfugt við innbrot og rán, þannig að manndráp er framið til 

þess að hægt sé að komast yfir fjárhagsleg verðmæti, svo sem gegnum tryggingar eða 

eignir. Eini dómur sem hefur fallið í slíku máli hér á landi var í landsyfirréttardómi 1914-

1915, nr. 450, þar sem kona var dæmd fyrir að eitra fyrir bróður sínum, í því skyni að 

komast yfir bankabók hans.  

Skemmtun 

Þegar fólk hugsar um skemmtun, hugsar það með sér gott kvöld með vinum, ferðalög 

eða annað slíkt. Hins vegar eru til þeir einstaklingar sem líta á það að svipta aðra lífi sem 

skemmtun. Slíkir einstaklingar hafa öðlast viðurnefnið „thrill killers“ í Bandaríkjunum, 

eða morðingjar sem myrða fyrir spennuna eina, og þá gildir einu hvert fórnarlambið er. 

Eitt slíkt mál hefur komið upp á Íslandi og er tekið saman í Hrd. 52/1977, en gerandi þar 

var ungur maður sem rændi riffli úr verslun í því skyni að fremja manndráp, og skaut svo 

næsta mann sem hann mætti í höfuðið. Við yfirheyrslu hjá lögreglu sagði gerandi að 

hann hafði oft langað til að svipta einhvern lífi. 

Hefnd 

Hefnd einkennist af mikilli reiði. Hún lýsir sér yfirleitt þannig að einstaklingur telur að 

hann hafi verið beittur órétti og að sá sem beitti hann þeim órétti þurfi að gjalda fyrir 

það. Einstaklingurinn réttlætir hefnd sína með því að telja sér trú um að sá sem hann 

hefnir sín á eigi það fyllilega skilið. Slíkt má sjá í Hrd. 24/2001 en þar hafði gerandi 

hugsað sér að ráðast á kærasta stúlku sem hann þekkti í því skyni að hefna sín á henni 

fyrir að hafa kært hann fyrir hótanir. Er inn á heimili stúlkunnar kom réðst hann á 

kærastann og særði með eggvopni en banaði stúlkunni. 

Óvelkomið barn 

Þegar kona kemst að því að hún á von á barni eru það yfirleitt gleðifréttir. Sumir vilja þó 

ekki eignast börn, eru ekki tilbúnir eða getnaður hefur átt sér stað undir erfiðum 

kringumstæðum. Í dag er hægt að enda slíkar meðgöngur með fóstureyðingu. Til eru þó 

dæmi þess að kona fæði barn en sviptir það síðan lífi strax eftir fæðingu, þar sem barnið 

er talið óæskilegt og óvelkomið. Slíkt flokkast sem manndráp af ásetningi, en þó eru lög 

sem eiga sérstaklega við um þessar aðstæður og eru þeim fáu lögum sem bundin eru við 

persónuna en ekki verknaðinn, í þessu tilfelli móður strax eftir barnsburð. Áður fyrr var 

algengt að konur gripu til þessa ráðs þar sem óskilgetin börn voru ekki litin hýru auga. Á 

því tímabili sem hér er skoðað eru þó aðeins tvö dæmi um slík manndráp, annars vegar í 

landsyfirréttardómi nr. 15/1914 en þar hafði ung kona eignast óskilgetið barn með 

stjúpföður sínum og deytt það strax við fæðingu með því að stinga það nokkrum sinnum 

og faldi hún svo líkið. Hún hlaut þriggja ára dóm. Hitt máli átti sér stað nær hundrað 

árum síðar, en í máli S-1651/2011 hafði ung kona eignast barn á vinnustað sínum, deytt 

það og skilið eftir í ruslagámi. Hún hlaut tveggja ára dóm. Þrátt fyrir niðurstöðu 

læknisskoðunar og DNA rannsóknar hélt hún því allan tíman fram að hún hafði aldrei 

fætt barn.  

Tafla 1.  

Tíðni hvata að manndrápum, 1913-2013 

Hvatir Fjöldi Hlutfall 

Reiði 16 19% 

Geðraskanir 13 15% 

Vímuefni 13 15% 

Afbrýðisemi 10 12% 

Óvíst 10 12% 

Ranghugmyndir 8 9% 

Innbrot/rán 8 9% 

Hefnd 3 4% 

Óvelkomið barn 2 2% 

Skemmtun 1 1% 

Þunglyndi 1 1% 

FJárhagslegar hvatir 1 1% 

Samtals 86 100% 

 

 

 

 

7.4 Vopn 

Þau vopn sem gerendur nýta sér við manndráp eru töluvert fjölbreytt, en lang flest 

manndráp á Íslandi hafa verið framin með eggvopni, eða 42%. Miklar líkur eru á að þar 

spili aðgengi inn í, en flest eggvopnin eru hnífar sem finnast yfirleitt á öllum heimilum, 

og vasahnífar sem fólk gengur með á sér.  

Þá eru skotvopn notuð í 18% tilvika, sem er töluvert minna en í öðrum löndum, eins áður 

hefur komið fram. Handafl er notaði í 12% tilvika, en undir það fellur meðal annars það 

að beita höndum til að þrengja að öndunarvegi, það er kyrking, og þegar berar hendur 

eru notaðar þegar banvænu afli er beitt. Barefli eru þá notuð í 11% tilvika en þar spilar 

aðgengi væntanlega mikið inn í þar sem oft virðist sem gerandi grípi það sem hendi er 



40 
 

næst, en þau barefli sem hafa verið notuð eru allt frá rörum og hömrum til 

slökkviliðstækis og vöfflujárns.  

Í 7% tilvika hafa gerendur beitt fleiri en einu vopni, en þá er yfirleitt um að ræða 

eggvopn, barefli og jafnvel lagvopn. Önnur vopn hafa verið notuð í 10% tilvika, en þar er 

meðal annars verið að ræða eitur og eld.  

Það er einnig mismunandi hvaða vopn eru notuð eftir kyni geranda. Þess má geta að 

aðeins karlkyns gerendur hafa notað skotvopn, barefli og fleiri en eitt vopn í einu til að 

framkvæma verknaðinn. Bæði kynin notast þó mest við eggvopn, karlar í 38% tilvika en 

konur í 58% tilvika. Karlmenn nýta sér þá skotvopn í 20% tilvika, barefli í 11% tilvika, 

handafl í 10% tilvika, mörg vopn í einu í 8% tilvika og annarskonar vopn í 13% tilvika. 

Konur nota hins vegar handafl í 25% tilvika og aðrar aðferðir, svo sem eitur og íkveikju, í 

17% tilvika.  

  

Þar sem eggvopn eru í svo miklum meirihluta ákvað höfundur að taka saman upplýsingar 

um notkun þeirra í manndrápum. Þegar dauði tengdur eggvopnum er rannsakaður þarf 

að hafa í huga tegund áverka, fjölda þeirra og dreifingu, lögun, stærð, lengd og dýpt 

áverka, sem og tegund vopns. Þá þarf að ákvarða hve mikið afl þurfti til að valda þeim 

áverkum sem eru til staðar, dánarörsök, umfang áverka á innri líffærum og getu þolanda 

til að verja sig. Þá eru banvæn stungusár yfirleitt staðsett nálægt hjarta og á 

bringusvæði, eða við nára (Tsokos. 2005). 

Það þarf yfirleitt mikið afl til að stinga einhvern, sérstaklega ef fyrirstaðan er hörð eins á 

bringusvæði og við rif þar sem bein líkamans mynda ákveðna vörn. Þó skiptir lögun 

vopnsins einnig máli, sem og hve hratt gerandi beitir vopninu, en ef til dæmis um 

oddhvasst og mjótt vopn er að ræða þarf töluvert minna afl en við notkun annara egg- 

eða stunguvopna. Tegund fata og þykkt skiptir einnig máli (Tsokos. 2005). 

Blóðmissir, vegna áverka á stórum æðum, er algengasta dánarorsök manndrápa sem 

framin eru með eggvopnum. Mismunandi er hve hratt einstaklingur deyr eftir því hve 

margar æðar urðu fyrir skemmdum, hvort um sé að ræða slagæðar eða bláæðar og 

ummál æðanna. Athyglisvert er að tapi einstaklingur meira en 1L úr stórri æð getur hann 

látist samstundis þar sem blóðtap er mjög hratt. Blóðmissir úr minni æðum tekur lengri 

tíma og getur einstaklingur misst nokkra lítra úr þeim áður en blóðtapið er orðið 

banvænt (Tsokos. 2005). 

Um aðrar dánarorsakir getur einnig verið um að ræða, en séu áverkar á hálsi getur verið 

að lungu hafi fyllst af blóði sem hefur dregið þolanda til dauða, eða að við innöndun hafi 

loft komist í æðar, sem er einnig banvænt. Þá getur verið samspil milli þessa þátta 

(Tsokos. 2005). 

Áverkar finnast oft á tíðum á geranda eftir árásir með eggvopnum. Þá er yfirleitt að finna 

á þeirri hendi sem gerandi hélt eggvopninu í, en oft getur höndin runnið á blaðið í 

viðureigninni. Þegar eggvopni er stungið á miklum hraða í hart yfirborð, svo sem við 

bringu, hægist á vopninu við höggið en sú hendi sem vegur vopnið heldur sínum hraða 

og getur því orðið fyrir áverkum frá eggvopninu. Þá myndast einnig einkennandi áverkar 

eftir því hvernig gerandi heldur á vopninu; haldi hann á því svo eggin beinist niður á við 

frá litla fingri, geta litlifingur og baugfingur orðið fyrir skaða. Haldi hann á því svo eggin 

beinist upp frá þumli, getur þumall, vísifingur og langatöng orðið fyrir skaða (Tsokos. 

2005). 

Þessi atriði skipta töluvert miklu máli þegar grunaðir eru rannsakaðir í samhengi við 

manndráp framin með eggvopnum (Tsokos. 2005). 

 

7.5 Vímuástand 

Svo virðist sem flestir gerendur eru undir einhverjum áhrifum vímugjafa á 

verknaðarstundu, en 56% þeirra reyndust hafa verið ölvaðir eða í vímu af völdum annað 

hvort ólöglegra fíkniefna eða lyfseðilskyldra lyfja. Í 31% tilvika voru gerendur ekki undir 

áhrifum neinna efna né áfengis. Ekki fengust gögn um vímuástand í 13% tilvika.  

Hér virðast kynin standa frekar jafnt, en í 67% tilvika reyndust karlkyns gerendur vera 

undir áhrifum vímugjafa, og kvengerendur í 61% tilvika. Það er því töluvert algengt hjá 

báðum kynjum að vera undir áhrifum á verknaðarstundu.  

 

7.6 Tengsl 

Þótt ótrúlegt megi virðast eru engin tengsl milli gerenda og þolenda í 20% 

manndrápsmála á Íslandi. Engin tengsl eiga þá við er einstaklingur sviptir annan lífi um 

leið og þeir hittast, eða gerandi og þolandi hafi kynnst sama kvöld.  

Í 18% tilvika er um kunningja geranda að ræða, það er einhver sem hann þekkir en þó 

ekki lengi eða mjög vel. Þar er meðal annars átt við nágranna eða kynni gegnum aðra.  

Þá eru vinatengsl í 14% tilvika, en þá hafa aðilar yfirleitt þekkst í lengri tíma og oft setið 

við drykkju áður en verknaður á sér stað. Þá hafa 11% svipt kærustu/kærasta lífi og jafn 

oft hafa einstaklingar svipt maka lífi. Í 4% tilvika er um svokallaða ástarþríhyrninga að 

ræða þar sem gerandi sviptir nýja elskhuga fyrrum kærustu/konu sinnar lífi, en þar eru 

alltaf karlmenn að verki og svipta aðra karlmenn lífi. Ekki var hægt að finna út tengsl í 4% 

tilvika, en það má rekja meðal annars til óleystra mála. Síðustu 17% tengjast á annan 

hátt en hér hefur verið rekið, frá systkinum og mæðginum til fyrrum yfirmanns og 

meintum geranda kynferðisofbeldis. 

Í flestum tilvikum virðast engin tengsl vera milli karlgerenda og þolenda þeirra, eða í 28% 

tilvika. Þá sviptu karlar kunningja sína lífi í 21% tilvika, vini í 15% tilvika, eiginkonu í 11% 

tilvika, aðra fjölskyldumeðlimi í 6% tilvika en önnur tengsl áttu við í 19% tilvika. Konur 

sviptu oftast unnusta sína lífi, eða í 42% tilvika, og fjölskyldumeðlimi, svo sem systkini og 

börn, í 42% tilvika. Þá svipti ein kona eiginmann sinn lífi og ein vin sinn.  

 

7.7 Gerendur 

Gerendur manndrápa eru eins margir og þeir eru mismunandi. Þó er afgerandi meirihluti 

þeirra karlmenn, eða 83%. Þá eru 14% gerenda konur, en kyn er ekki vitað í 3% tilvika 

þar sem þau mál teljast óupplýst. Aldur gerenda er einnig mjög mismunandi en aldursbil 

þeirra er 15-65 ára. Flestir gerenda eru milli 20-29 ára, eða 38%. Þá eru 26% gerenda á 

aldrinum 30-39%. Athyglisvert er að 15 gerenda eru undir 20 ára og þar af eru 5% undir 

18 ára. Þá eru 21% gerenda yfir fertugt.  

 

7.7.1 Kyn og aldur gerenda 

Þegar aldur er skoðaður miðað við kyn eru 18% karla undir 20 ára, þar af 6% undir 18, 

39% eru á aldrinum 20-29, 25% á aldrinum 30-39 og 18% yfir fertugt. Kvengerendur eru 

töluvert fáir, eða 12 talsins, og spannar aldursbil þeirra frá 20 árum til 53 ára. Því eru 

engir kvengerendur undir tvítugu. Aldursdreifingin er svipuð og hjá körlunum, en 42% 

kvengerenda, eru á aldrinum 20-29 ára, 33% þeirra eru 30-39 ára og 25% yfir fertugt.  

Aldursbil Fjöldi karla Hlutfall Fjöldi kvenna Hlutfall 

Undir 20 ára 8 18% 0 0% 

20-29 ára 28 39% 5 42% 

30-39 ára 18 25% 4 33% 

40-49 ára 10 14% 2 17% 

50-59 ára 2 3% 1 8% 

60-69 ára 1 1% 0 0% 

Samtals 71 100% 12 100% 

 

 

7.7.2 Kyn gerenda og hvatir 

Þær hvatir sem rekja fólk áfram til að fremja manndráp eru einnig mismunandi eftir kyni. 

Karlar fremja manndráp sökum vímuástands í 18% tilvika, reiði virðist næst algengasta 

hvöt karla, en hún á við í 16% tilvika og þá hafa karlar í 13% tilvika framið manndráp 

sökum geðraskana, yfirleitt geðklofa. Afbrýðisemi á einnig við í 13% tilvika, 

ranghugmyndir, án geðraskana, eru 11% hvata og manndráp í kjölfar annarra glæpa, svo 

sem innbrots eða rána, eru einnig 11%. Óvíst er um 10% manndrápsmála, þar sem 

annað hvort voru málin óupplýst eða um að ræða sjálfsvíg geranda eftir verknaðinn og 

því enginn til frásagnar. Aðra hvatir eru um 8%, en þar má nefna meðal annars hatur, 

hefnd, atvinnumissi og manndráp til skemmtunar.  

Hvatir kvenna, eru eins og áður sagði, töluvert frábrugðnar hvötum karla. Í 33% tilvika 

rekur reiði þær áfram, í öðrum 33% tilvika er um geðraskanir að ræða, nýburamorð (e. 

infanticide) á við í um 17% tilvika og aðrar hvatir í öðrum 17% tilvika.  

Þó að reiði geti rekið bæði karla og konur áfram, þá virðist hún brjótast út af 

mismunandi ástæðum. Karlar virðast beina reiði sinni á vini, maka, kunningja og jafnvel 

þá sem þeir ekki þekkja, en konur aftur á móti virðast aðeins beina henni gegn maka.  

7.7.3 Persónuleikaröskun 

Áhugavert er að skoða hvort gerendur hafi verið greindir með persónuleikaröskun eftir 

verknaðinn. Aðgangur að upplýsingum var takmarkaður, en hann var aðeins gegnum 

hæstaréttardóma og þar kemur ekki alltaf fram hvort gerandi hafi gengist undir geðmat 

og þá hverjar niðurstöðurnar voru. Því er ekki hægt að segja til um hvort 

persónuleikaröskun hafi verið til staðar hjá 38% gerenda.  

Hægt var þó að nálgast þessar upplýsingar um 53 af 86 gerendur. Af þessum 53 

einstaklingum voru 27 einstaklingar, eða 51%, greindir með persónuleikaröskun og 8% 

andlega heilbrigðir. Þá er athugavert að persónuleikaröskun var talin hafa komið til 

sökum mikillar neyslu áfengis yfir lengri tíma í 8% tilvika. Hin 33% gerenda voru þá 

greindir með geðraskanir, þroskaskerðingar eða annarskonar andlega annmarka.  

Af þessum 53 einstaklingum voru 46 karlmenn og 7 konur. Þegar persónuleikaröskun var 

skoðuð með tilliti til kyns kom í ljós að af 46 karlmönnum voru 52% greindir með 

persónuleikaröskun, 15% taldir andlega heilbrigðir og 9% með persónuleikaröskun 

sökum of mikillar áfengisneyslu. Þá þjáðust 25% karlkyns gerenda af annarskonar 

andlegum erfiðleikum.  

Þegar kom að kvengerendum fengust, eins og áður sagði, aðeins upplýsingar um 7 konur 

af 12. Engin þeirra sjö voru taldar andlega heilbrigðar, en þrjár voru greindar með 

persónuleikaröskun. Hinar fjórar voru greindar með geðraskanir.  

Af þeim 27 sem greindir voru með persónuleikaröskun voru 81% undir áhrifum vímuefna 

á verknaðarstundu, eða 22 einstaklingar. Því voru aðeins fimm þeirra ekki undir áhrifum 

neinna vímugjafa. 

 

7.7.4 Greind 

Greind gerenda var einnig skoðuð, en aðeins fengust upplýsingar um 51 einstakling af 

86, þar af 46 körlum og 5 konum. Því voru upplýsingar óaðgengilegar í 41% tilvika. Taka 

skal fram að miðað við svokallaðan IQ stuðul, eða greindarvísitölu, telst einstaklingur 

sem er með greind undir 80 vera þroskaskertur, meðaltalið sé um 100 og þeir sem skori 

yfir 120 teljast afburðar gáfaðir. Þá skal einnig tekið fram að greindarvísitölupróf eru 

langt í frá fullkomin, en þessar tölur gefa okkur þó hugmynd um hugsanagang gerenda. 

Af þessum 51 einstaklingum sem upplýsingar fengust um, voru 69% sem töldust 

meðalgreindir, 14% voru yfir meðallagi, 12% í mjög lélegu meðallagi og 5% með 

þroskaskerðingu.  

Í tilviki þeirra 46 karla sem upplýsingar fengust um voru 70% meðalgreindir, 15% yfir 

meðallagi, 9% í lélegra meðallagi og 6% með þroskaskerðingu. Hvað varðar 

kvengerendur voru þrjár af fimm meðalgreindar og tvær í lélegra meðallagi.  

 

7.7.5 Starfsvettvangur 

Gerendur starfa á ýmsum sviðum og finnast í öllum stéttum þjóðfélagsins. Aðeins 

fundust upplýsingar um störf 52 einstaklinga, þar af 47 karla og 5 kvenna.  

Meirihluti karlgerenda voru atvinnulausir, eða 21%. Þá voru 19% þeirra sjómenn, 9% 

verkamenn og 4% bifreiðastjórar. Störf þeirra voru hinsvegar það mismunandi að 47% 

karlgerenda störfuðu allir við sitt hvort starfið, allt frá fjósamönnum, járnsmiðjum og 

rithöfundum, til lyfjafræðinga, flugstjóra, lögfræðinga og lögreglumanna.  Þá þarf að 

varast að alhæfa að ein starfsgrein feli í sér fleiri ofbeldismenn en önnur, en þó 19% 

karlgerenda voru sjómenn er ekki þar með sagt að sjómenn séu yfir höfuð ofbeldisfyllri 

né líklegri til að svipta annan mann lífi. Margir karlar hafa unnið sem sjómenn á Íslandi, 

sérstaklega á fyrri hluta 20. aldar, enda fjölda mörk fiskiþorp hér. Því þarf að taka til 

greina að, sérstaklega á síðustu öld, voru ef til vill fleiri karlar sem unnið höfðu við 

sjómennsku á Íslandi miðað við heildarfjölda í starfsgrein, miðað við aðrar greinar.  

Starfsvettvangur kvengerandanna er ekki eins fjölbreyttur, enda mun færri konur en 

karlar sem um ræðir. Af þeim fimm sem upplýsingar fengust um voru fjórar 

heimavinnandi og ein vann sem þerna á hóteli.  

 

7.7.6 Brotaferill 

Töluverður fjöldi gerenda reyndust hafa brotið af sér áður og voru, eða höfðu verið, á 

sakarskrá er verknaður var framinn. Upplýsingar fengust um brotaferil 72% gerenda, eða 

62 einstaklinga af 86, þar af 53 karlmanna og 9 kvenna. Reyndust 73% gerenda hafa 

brotið áður af sér, en 27% höfðu verið að fremja fyrsta brot. Af körlunum hafði 

meirihlutinn, eða 79% áður brotið af sér en 21% höfðu aldrei áður gerst brotlegir við 

lögin. Flestir karlanna sem höfðu áður brotið af sér voru á aldrinum 20-29 ára, eða 38%. 

Um 31% þeirra voru á aldrinum 30-39 ára, og 14% voru undir tvítugu. 

Þrjár konur höfðu þá áður brotið af sér, en sex konur höfðu hreina sakaskrá. Engin þeirra 

þriggja sem höfðu áður gerst brotlegar við lög voru á sama aldri, en ein var á 

þrítugsaldri, ein á fertugsaldri og ein á sextugsaldri.  

Brotin eru töluvert mismunandi og þó að gerandi hafi haft brotaferil áður en hann 

framdi manndráp þá er ekki þar með sagt að hann hafi verið dæmdur fyrir ofbeldisbrot 

áður. Meðal annars var um að ræða brot á umferðarlögum, ölvunarbrot og skjalafals, 

svo eitthvað sé nefnt. 

 

7.7.7 Dómar 

Dómar í manndrápsmálum eru töluvert mismunandi, en samkvæmt 211. gr. hgl. er 

refsiramminn fyrir manndráp af ásetningi 5-16 ár, eða æfilangt, og burt séð frá því sem 

margir telja, að æfilangt þýði 16 ár, er það ekki svo, heldur merkingin bókstafleg. Hins 

vegar kemur fram í 15. gr. hgl. að 

 

„Þeim mönnum skal eigi refsað, sem sökum geðveiki, andlegs vanþroska 

eða hrörnunar, rænuskerðingar eða annars samsvarandi ástands voru alls 

ófærir á þeim tíma, er þeir unnu verkið, til að stjórna gerðum sínum.“ 

 

og eru þeir einstaklingar sem falla undir þessa skilgreiningu yfirleitt dæmdir ósakhæfir, 

en þó gert að sitja öryggisgæslu þar sem þeir teljast oft geta verið hættulegir sjálfum sér 

og öðrum. 

Þá er tekið fram í 74. gr. hgl. að það má færa refsingu niður úr því lágmarki sem 

lagagrein kveður á um, undir ákveðnum kringumstæðum, svo sem þegar um ólögráða 

einstakling er að ræða og refsing telst ekki nauðsynleg eða jafnvel skaðleg. Einnig 

stendur, í sömu grein, að þá sem ekki hafa náð 18 ára aldri má aldrei dæma til lengri 

fangelsisvistar en til 8 ára. Þá kemur fram að sé brot framið í mikilli geðshræringu eða 

reiði sem þolandi hefur valdið, má lækka refsingu, og svo ef gerandi brots gefur sig 

sjálfur fram og játar glæp sinn. Fleiri atriði eru tekin fram sem ekki skipta máli hér. Í 79. 

gr. hgl. er svo gefin heimild til að auka refsingu í allt að 20 ár. Þó 211. gr. hgl. segi að 

heimilt sé að dæma til æfilangrar fangelsisvistar, má ekki dæma til ákveðinna árafjölda 

yfir 20 ár. Því er hæsta refsing eftir 20 ár æfilangt og ekki hægt að dæma neitt þar á milli. 

Þar sem málin sem um ræðir í þessari ritgerð, ná aftur til byrjunar 20. aldar, dugar þó 

ekki að skoða aðeins hegningarlögin frá árinu 1940. Það þarf því einnig að skoða þau 

hegningarlög sem giltu fyrir þann tíma, hið danska lagasafn Íslands, eða Lovsamling for 

Island, tuttugasta bindi frá 1868-1870 (Hilmar Stephensen og Ólafur Halldórsson, 1887). 

Lagasafn þetta inniheldur ákvæði um manndráp í 187. gr. til og með 201. gr.  

Í 187. gr. segir að hver sá sem fremur manndráp af ásetningi, skuli sæta 

„typtunarhúsvinnu“, frá átta árum, allt að æfilangt, en séu sakir mjög miklar eru 

heimildir til lífláts. Refsilækkunarástæður eru til staðar, meðal annars ef þolandi ögrar 

banamanni sínum. Í 191. gr. kemur fram að sá sem af ásetningi sviptir annan mann lífi, 

hafi afsalað sér þeim rétti að lifa, og á þar með von á að vera dæmdur til lífláts. Þá snýst 

193. gr. um það er móðir sviptir nýfætt, óskilgetið, barn sitt lífi í fæðingunni eða um leið 

og það er fætt, en það varðaði allt frá 2 til 12 ára hegningarvinnu. Hafi móðirin hins 

vegar verið búin að skipuleggja það að svipta barn sitt lífi, áður en það fæddist, varðaði 

það frá 4 árum til æfilangrar hegningarvinnu. Þá fjalla hinar greinarnar frekar um það 

þegar móðir sviptir nýfætt barn sitt lífi, er manndráp er framið að beiðni þolanda, 

útburð, gáleysi og það er mannsbani hlýst eftir að gerandi hefur vísvitandi sleppt því að 

aðstoða einstakling sem er í lífshættu (Hilmar Stephensen og Ólafur Halldórsson, 1887). 

Þess má geta að eftir að hegningarlögin 1940 tóku við var hætt að dæma í 

typtunarhúsvinnu og hegningarvinnu.  

Eftir aldamótin 1900 hefur aðeins einn einstaklingur verið dæmdur í líflát fyrir 

manndráp, en sú refsing var síðar lækkuð og hefur því enginn verið tekinn af lífi fyrir 

manndráp, né annan glæp, á Íslandi síðan fyrir 1900.  

Þá hefur einn einstaklingur verið dæmdur til 20 ára fangelsisvistar, en hann hafði áður 

framið manndráp og fengið 14 ár fyrir. Þá hefur einn einstaklingur fengið 18 ár fyrir 

manndráp, en sá verknaður þótti ákaflega hrottafenginn og grófur og sýndi gerandi enga 

iðrun. Einnig hefur aðeins einn einstaklingur fengið 17 ár fyrir manndráp, en sá þótti 

einnig hafa framið mjög hrottalegan og grófan verknað. Af þeim 83 einstaklingum 

(reiknað með 86 í tölfræðinni) sem framið hafa manndráp af ásetningi, eru þrír 

einstaklingar sem framið hafa tvö manndráp, ein var getið hér að ofan, annar gerandi 

var kona sem var í bæði skiptin dæmd ósakhæf og sá þriðji var barn að aldri og því fór 

mál hans ekki fyrir dóm. Í þremur tilvikum voru tveir gerendur sem saman sviptu einn 

einstakling lífi, en tveir einstaklingar hafa þá svipt fleiri lífi í einu, annar svipti tvo lífi en 

hinn fjóra. Þeir frömdu svo báðir sjálfsvíg. 

Algengast er að hæstiréttur dæmi þá, sem svipt hafa aðra lífi af ásetningi, í 16 ára 

fangelsi, eða í 29% tilvika. Þá hafa 17% gerenda verið dæmdir ósakhæfir og til 

öryggisgæslu, 10% framið sjálfsvíg í kjölfar verknaðar, 7% fengu 14 ár, 6% fengu 12 ár, 

þrjú mál teljast óupplýst, þrír gerendur hafa fengið dóm undir 5 árum og aðrir hafa 

fengið refsingu á bilinu 5-12 ára.  

Af þeim þremur málum sem teljast óupplýst hafði lögregla grunaðan einstakling í haldi í 

tveimur þeirra og fóru þau mál fyrir dóm. Hins vegar töldust sönnunargögn ekki nægileg 

og því féllu þau mál niður og teljast til óupplýstra mála. Hvað varðar þriðja málið, þá 

hafði lögregla aldrei neinn í haldi grunaðan um verknaðinn og er það hulin ráðgáta hvað 

átti sér stað í því máli.  

Refsingar virðast töluvert mismunandi milli kynja, en aðeins karlmenn hafa verið dæmdir 

til fangelsisvistar í meira en 14 ár, fyrir utan líflátsdóminn snemma á síðustu öld, en þar 

var gerandi kona. Það þýðir því að allir þeir sem hlotið hafa 16 ára dóm eru karlkyns, en 

35% allra karlkyns gerenda hafa fengið þann dóm. Þá hafa aðeins karlmenn svipt sig lífi 

eftir að hafa framið manndráp, eða 13% karlgerenda, og 15% voru dæmdir ósakhæfir. Af 

kvengerendunum 12 hafa 4 verið dæmdar ósakhæfar, ein fengið 14 ára refsingu og ein 

12 ára refsingu. Aðrir kvengerendur fengu lægri dóma. Það vekur athygli að konan sem 

hlaut 14 ára dóm hafði skipulagt verknaðinn, keypt bensínbrúsa, beðið þar til maður 

hennar var sofnaður og kveikt síðan í honum. Þá neitaði hún einnig sök fyrst um sinn. 

Hins vegar hafði hún lengi viljað yfirgefa mann sinn en sagðist of hrædd til þess, en hann 

var drykkfelldur og erfiður. Mögulega var það tekið til refsilækkunar, en samt vakna 

spurningar þegar hugsað er út í kynjamuninum þegar kemur að refsingum í þessum 

málum.  

Eitt annað mál vekur athygli, en þar hafði 15 ára gamall drengur stungið annan árinu 

eldri, til bana eftir að sá síðarnefndi hafði endurtekið ráðist að hinum og strítt honum 

sökum sjúkdóms sem hann þjáðist af. Taldi hæstiréttur að drengurinn hefði framið 

verknaðinn í mikilli geðshræringu og að refsing myndi ekki þjóna neinum tilgangi. Því var 

refsingin ekki aðeins lækkuð í fjögur ár, heldur einnig skilorðsbundin í fjögur ár, sem er 

einsdæmi þegar kemur að dómum samkvæmt 211. gr. hgl.  

Fangelsismálastofnun var stofnuð í byrjun árs 1989, en síðan þá hafa 33 íslenskir dómar 

borist þeim þar sem dómþoli er dæmdur fyrir 211. gr. hgl. og fær refsingu. Þar með eru 

ekki taldir sýknudómar þar sem gerandi er dæmdur í öryggisgæslu. Af þessum 33 hafa 15 

einstaklingar fengið reynslulausn eftir 2/3 af refsitíma, eða 45%. Fimm hafa rofið skilyrði 

og refsing aukin eða afplánun hafin að nýja. Þá voru átta einstaklingar enn að afplána 

dóm sinn er þessar upplýsingar fengust, eða í apríl 2015. Þá var fjórum einstaklingum 

veitt reynslulausn eftir helming afplánunar, einn fékk skilorðsbundinn dóm og einn lést 

meðan á afplánun stóð (Hafdís Guðmundsdóttir, 2015). 

 

7.7.8 Þjóðerni 

Nánast allir gerendur eru Íslendingar, eða 91%. Óvíst er um þjóðerni gerenda í óupplýstu 

málunum, en þeir fimm sem voru af erlendu bergi brotnir voru Færeyingur, Lithái, 

Víetnami, Morokkóbúi og Þjóðverji. Allir voru þeir þó búsettir á Íslandi.  

 

7.7.9 Ásetningur 

Eins og fram kemur í 211. gr. hgl., snýst hún um manndráp af ásetningi. En hvað er 

ásetningur? Hann virðist felast í því að annað hvort hafi gerandi skipulagt verknaðinn 

eða þá að ásetningur hafi myndast á verknaðarstundu. Þá er átt við að gerandi getur 

gert sér grein fyrir réttu og röngu, og á að gera sér grein fyrir þeim afleiðingum sem 

hegðun hans hefur. Þar sem hann telst meðvitaður, telst brotið ásetningsbrot. Í 23% 

tilvika hafði gerandi skipulagt glæp sinn fyrirfram, en í 65% tilvika var um svokallað 

stundarbrjálæði að ræða, þar sem ásetningur myndaðist á verknaðarstundu. Óvíst er um 

ásetning í 10% tilvika og í 5% tilvika má segja að ásetningur hafi ekki verið til staðar, en 

þar má nefna mál frá árinu 2002: 

 

S-2450/2002 

Kona svipti níu ára dóttur sína lífi með því að þrengja að öndunarvegi 

hennar heima hjá vinafólki þeirra. Konan taldi sig þó ekki hafa verið að gera 

dóttur sinni mein, heldur taldi að hún hafði verið að veita henni eilífa 

hamingju og vellíðana. Konan var dæmd ósakhæf og í öryggisgæslu. 



50 
 

 

Hér var enginn ásetningur til að bana þolanda, þó að það hafi verið ásetningur til að 

þrengja að öndunarvegi hennar. Þegar um er að ræða brot þar sem ásetningur var ekki 

til staðar, er um að ræða mál þar sem gerandi var dæmdur til öryggisgæslu. Í einu slíku 

máli vissi gerandi ekki að hann hafði orðið konu sinni að bana og bað ítrekað um að 

hringt yrði í hana svo hún hefði ekki áhyggjur af honum.  

Af karlkynsgerendum frömdu 66% ódæðið í stundarbrjálæði, en 24% höfðu skipulagt 

verknaðinn. Þar á meðal var einstaklingur sem svipti annan mann lífi þar sem hann taldi 

sig þá geta fengið kærustu hins látna. Hafði gerandi skipulagt glæpinn í yfir ár áður en 

hann framkvæmdi hann. Þá voru öll manndráp þar sem gerandi svipti sig lífi eftir 

verknaðinn, skipulögð, þar sem gerandi var ákveðinn í að svipa þolanda lífi áður en hann 

tók sitt eigið. Í einu slíku máli, rétt fyrir miðja síðustu öld, svipti maður konu sína og þrjú 

ung börn þeirra lífi með eitri, áður en hann byrlaði það fyrir sjálfum sér. Í þremur 

tilfellum fylltist gerandi afbrýðisemi eftir að fyrrum unnusta/kona hans fór frá honum og 

fann sér nýjan mann, en í kjölfarið varð gerandi sér út um skotvopn, í öllum þrem 

tilfellum, skaut nýja elskhuga fyrrum konu sinnar áður en hann beindi vopninu að 

sjálfum sér.  

Svo virðist sem 50% kvengerenda hafi framið manndráp í stundarbrjálæði, í svokölluðum 

hita leiksins. Þrjár konur, eða 25%, höfðu þá skipulagt verknaðinn, sú sem minnst var á 

hér að framan og kveikti í eiginmanni sínum, kona sem eitraði fyrir bróður sínum 

snemma á síðustu öld til að verða sér út um bankabók hans, og ung kona, einnig 

snemma á síðustu öld, sem svipti barn sitt lífi á mjög grófan hátt, strax eftir fæðingu. 

Í þeim 20 tilvikum þar sem manndráp var skipulagt, var um hjón að ræða í 25% tilvika, 

svokallaða ástarþríhyrninga, eða þegar unnusta manns hafði fundið sér nýjan, í 15% 

tilvika, kunningja í 15% tilvika, engin tengsl í 15% tilvika og annarskonar tengsl í 30% 

tilvika. Margir spyrja sig ef til vill hvernig einhver getur skipulagt að svipta einhvern lífi 

sem hann ekki þekkir, svo hér skulu rekin þau mál sem um ræðir:  

 

Hrd. 33/1949 

Karlmaður á fertugsaldri gekk inn í bragga sem hann valdi af handhófi, en 

þar voru fyrir tvær stúlkur, önnur átta ára en hin tveggja. Foreldrar 

stúlknanna voru fjarverandi, en móðir þeirra hafði aðeins skroppið yfir í 

næsta hús. Maðurinn réðst á báðar stúlkurnar og lést sú yngri af sárum 

sínum. Eldri stúlkunni tókst að sleppa og ná í móður sína sem rauk strax að 

bragganum. Maðurinn tók þar á móti henni og réðst á hana að auki. Nokkrir 

karlmenn voru komnir á svæðið og tókst þeim að yfirbuga árásarmanninn 

og koma honum í hendur lögreglu. Við yfirheyrslur gaf hann þá skýringu að 

hann hafði verið einmanna og ef hann yrði einhverjum að bana þyrfti 

lögreglan að handtaka hann og þá yrði hann ekki einn aftur. Hann var 

dæmdur ósakhæfur.  

 

 

Hrd 52/1977 

Ungur karlmaður hafði haft á orði við vini sína að hann væri mjög forvitinn 

um hvernig það væri að bana manni. Eitt kvöld eftir drykkju, braust 

maðurinn inn í sportvöruverslun og rændi þaðan riffli. Á göngu frá 

versluninni mætti honum maður, og án þess að hika skaut ungi maðurinn 

hann þrisvar í höfuðið og einu sinni í öxlina. Geðrannsókn sýndi fram á að 

áráasarmaðurinn væri heill á geði og var hann dæmdur til 16 ára 

fangelsisvistar.  

 

 

Þennan dóm var ekki hægt að nálgast gegnum opinber skjöl, svo allar 

heimildir koma úr morgunblöðum og tímaritum.  

Ungur karlmaður gekk að húsi einu og bankaði þar upp á. Öldruð kona kom 

til dyra og bað maðurinn hana um að fá að hringa. Eftir að hafa hleypt 

honum inn, réðst maðurinn á konuna og stakk hana illa í höfuðið svo hún 

lést. Við yfirheyrslur kvaðst maðurinn hafa upplifað mikið óréttlæti í sinn 

garð fyrir árásina. Hann hefði haft það mjög slæmt og lent í mörgum 

erfiðleikum, og því fannst honum hann þurfa að gera eitthvað til að honum 

liði eins og hann ætti allt þetta slæma skilið. Hann hafi því farið upp að 

næsta húsi og svipt íbúann lífi. Maðurinn var dæmdur sakhæfur og til 16 ára 

fangelsisvistar (Dagur, 2000 3. maí). 

 

Hjá þessum einstaklingum skipti ekki máli hvert fórnarlambið var, heldur var það 

verknaðurinn sjálfur sem rak þá áfram. Því gat hver sem var á vegi þeirra hlotið 

dauðadóm og aðeins tilviljun réði því hvern þeir sviptu lífi. Slíkt er sem betur fer mjög 

sjaldgæft.  

Í þeim 53 tilvikum þar sem um stundarbrjálæði var að ræða, voru engin tengsl milli 

geranda og þolanda í 32% tilvika. Kunningjar áttu við í 21% tilvika, vinir í 19% tilvika, pör í 

13% tilvika og önnur tengsl í 15% tilvika. Aftur er það áhugavert að engin tengsl séu til 

staðar í svo mörgum tilvikum, en í nokkrum þeirra var um innbrot eða rán að ræða sem 

enduðu með því að vitni tíndu lífinu.  

 

7.7.10 Játningar 

Játningar manndrápa á Íslandi virðast töluvert algengar, en 79% gerenda játuðu 

verknaðinn, þó mismunandi löngu eftir verknað, en flestir á innan við sólahring, og gáfu 

margir þeirra sig fram sjálfir. Í 20% tilvika neituðu gerendur að hafa framið verknaðinn 

og báru oft við minnisleysi. Skiptingin er svipuð milli kynjanna, en 83% karla játuðu og 

75% kvenna, en bæði 17% karla og 17% kvenna neituðu. Í einu tilviki, þar sem ung kona 

hafði svipt nýfætt barn sitt lífi strax eftir fæðingu árið 2005, neitaði staðfastlega að hafa 

banað barninu. Ekki nóg með það, heldur neitaði hún að hafa fætt barn yfir höfuð, þrátt 

fyrir rannsóknir á erfðaefni hennar og barnsins, og þrátt fyrir staðfestingu lækna á að 

hún hafði fætt barn. Allan tíman hélt hún því fram að hún hefði aldrei verið ófrísk og 

aldrei eignast barn.  

 

7.8 Þolendur 

Alls hafa 87 einstaklingar hlotið bana af völdum annara síðan í byrjun 20. aldar. Af þeim 

voru 55 karla, eða 63%, og 32 konur, eða 37%. Þolendur voru þá allt frá nýfæddum 

börnum til áttræðs ellilífeyrisþega. Níu þolendur voru undir 10 ára aldri, eða 10%, en 5% 

milli 10 og 20 ára. Flestir þolendur eru á aldrinum 30-39 ára, eða 34% og næstflestir frá 

20-29 ára, eða 25%. Þá voru 38% þolenda yfir fertugt.  

Af 55 karlkyns þolendum voru hins vegar flestir milli 40-49 ára, eða 25%, og næstflestir 

milli 30-39 ára, eða 24%. Þá voru 18% þolenda milli 20-29 ára, 13% undir tvítugu og 20% 

yfir fimmtugt. Kvenkyns þolendur voru flestir milli 20-29 ára, eða 38%, næstflestir milli 

30-39 ára, eða 25%, og þar á eftir undir tvítugu, eða 19%. Þá voru 18%  kvenþolenda yfir 

fertugu.  

Það virðist því vera að karlkyns þolendur séu yfirleitt eldri en kvenkyns þolendur.  

 

7.8.1 Dánarorsök 

Dánarorsakir eru töluvert mismunandi en þó virðist í flestum tilvikum vera um að ræða 

innvortis blæðingar, eða í 41% tilvika, sem má yfirleitt rekja til eggvopna. Í 17% tilvika 

létust þolendur eftir að hafa hlotið skotsár og um höfuðáverka, af ýmsum sökum, var að 

ræða í 15% tilvika. Þá létust 13% eftir að þrengt var að öndunarvegi og í 14% tilvika var 

dánarorsök einhver önnur, meðal annars bruni, drukknun og hátt fall.  

 

7.8.2 Öfgamorð 

Bæði hæstaréttardómar og fréttamiðlar voru skoðaðir til að komast á raun um umfang 

áverka sem fundust á þolendum. Þau mál sem höfundur flokkaði sem öfgamorð fólu öll í 

sér um eða yfir 10 stungusár, þau skipti þar sem notkun bareflis hafði valdið því að 

þolandi var óþekkjanlegur og þau tilvik þar sem fleiri en eitt vopn var notað.  

Af 86 einstaklingum sem myrtir hafa verið á Íslandi geta 21 mál talist til öfgamorða, eða 

24%. Í 78% þeirra tilvika var um stundarbrjálæði að ræða, en 17% höfðu skipulagt 

glæpinn. Þá voru engin tengsl milli geranda og þolanda í 43% tilvika, en um kunningja var 

að ræða í 24% tilvika. Um 10% voru þá vinir en um önnur tengsl var að ræða í 23% 

tilvika. Flest öfgamorðin voru framin sökum vímuástands, eða 24%, næstflest í kjölfar 

innbrota eða rána, eða 19% og þriðja algengasta hvötin voru ranghugmyndir, eða 14%. Í 

43% tilvika voru aðrar hvatir að verknaðinum.  

Eggvopn eru algengustu vopnin sem notuð hafa verið við öfgamorð á Íslandi, eða 50%. 

Þá koma barefli og fleiri en eitt vopn með sitthvor 25%. Í 62% tilvika voru gerendur í 

vímuástandi.  

Flest stungusár voru til staðar í máli Hrd. 729/2013, en þar hafði maður stungið annan 

allt að 90 sinnum. Þar af voru um 80 stungur á höfði þolanda, en hann og gerandi höfðu 

kynnst fyrr þetta sama kvöld. Næst flest voru þau til staðar í máli Hrd. 24/2001, en þar 

stakk ungur maður vinkonu sína 28 sinnum. Í máli Hrd. 418/1989 hafði þolandi verið 

stunginn tíu sinnum, skorinn á háls og ristur á hol af vini sínum. Þá var í máli Hrd. 

25/1991 um að ræða 13 stungusár eftir lagvopn og var kúpuhvelfing þolanda öll 

mölbrotin eftir fjölda þungra höfuðhögga og var hann illþekkjanlegur, en hann hafði 

orðið fyrir barðinu á tveim einstaklingum sem hugðust ræna bensínstöðina sem hann 

vann á. Önnur mál sem geta talist til öfgamorða voru framkvæmd á svipaðan hátt. Þá var 

aðeins einn gerandi í framangreindum málum dæmdur ósakhæfur, en hinir fengu frá 16-

18 ára dóm.  

Svo virðist sem tengsl skipti töluvert litlu máli þegar kemur að öfgamorðum og er erfitt 

að segja til um hvers vegna sumir valdi slíkum skaða en aðrir ekki. Þá hefur aðeins ein 

kona beitt slíkri aðferð við manndráp, en hún hafði áður gerst sek um að stinga fólk, þó 

ekki með þeim afleiðingum að það lést. Hún var dæmd ósakhæf.  

 

7.8.3 Þjóðerni 

Þolendur eru, eins og gerendur, í flestum tilvikum Íslendingar, eða 92%. Sjö einstaklingar 

voru af erlendu bergi brotnir, frá Víetnam, Litháen, Frakklandi, Þýskalandi, Grænlandi, 

Bandaríkjunum og Indónesíu. Allir þolendur, nema tveir, voru búsettir á Íslandi, en 

franska stúlkan var hér sem ferðamaður, og bandaríska stúlkan var við herstörf á 

völlunum svokölluðu í Keflavík.  

 

7.9 Hverjir svipta hverja lífi? 

Þótt ótrúlegt megi virðast, hefur enginn Íslendingur svipt jafnaldra sinn lífi, það er að 

segja að í öllum tilvikum er gerandi annað hvort eldri eða yngri en þolandi, þó mismikið. Í 

flestum tilvikum eru gerendur yngri en þolendur þeirra, eða 63%. Hins vegar virðast 

karlgerendur oftar svipta yngri einstaklinga lífi, en þeir voru eldri en þolendur þeirra í 

61% tilvika. Þá lítur út fyrir að konur svipti frekar eldri einstaklinga lífi, en þær voru yngri 

en þolendur þeirra í 58% tilvika. Þarna getur skipt máli að sumar þessara kvenna sviptu 

maka sína lífi, en í flestum tilvikum eru þeir eldri en konurnar. 

Karlar bana þá frekar öðrum körlum, eða í 61% tilvika. Það gera konur einnig, en af þeim 

12 kvengerendum sem um ræðir, sviptu 10 karlmenn lífi, eða 83%. Getur verið að bæði 

kynin upplifi meiri ógn af karlkyninu og það sé orsök þessarar skiptingar, en það er mjög 

erfitt að segja til um það.  

 

8 Takmarkanir 

Rannsókn þessi nær til allra þeirra manndrápa sem varða við 211. gr. núverandi 

hegningalaga nr. 19/1940 frá árinu 1913. Þá er ekki aðeins átt við þau mál þar sem 

gerandi var dæmdur eftir 211. gr., heldur einnig þar sem gerandi var talinn hafa brotið 

gegn henni en var dæmdur ósakhæfur, sem og þau tilvik þar sem gerandi svipti sig lífi 

eftir verknaðinn. Því eru ekki til gögn sem eru aðgengileg almenningi í öllum málum og 

þess vegna oft stuðst við dagblaðagreinar og slíkt. Þá eru sumir dómarnir lokaðir 

almenningi og ekki aðgengilegir á Fons Juris síðunni né á Háskólabókasafninu. Það tók 

því mikla rannsóknarvinnu að hafa upp á öllum þeim málum sem hér hefur verið farið 

yfir.  

Þá eru einnig takmarkanir á tölfræðilegri úrvinnslu gagnanna, en þau voru aðeins unnin í 

Excel og tíðni reiknuð með Pivot töflum í því forriti. Gögnin hafa því ekki verið 

aðhvarfsgreind og möguleiki á sýndarsambandi milli breyta.  

Það þarf þá að hafa í huga að eitthvað af þeim mannshvörfum sem hafa átt sér stað á 

Íslandi síðastliðin hundrað ár, hafi verið manndráp, en það er engin leið að komast að 

því. Þá er töluvert meira magn af upplýsingum sem hægt er að koma á framfæri en 

komast því miður ekki fyrir í ritgerð þessari.  

Þegar kemur svo að dómum Hæstaréttar og Héraðsdóma er ekkert skipulag og engin 

regla um hvað eigi að koma fram eða ekki, sem þýðir að upplýsingar voru oft 

takmarkaðar og óskýrar eftir dómum. Uppsetning þeirra var þá oft ruglingsleg og 

nauðsynlegt að rýna ítarlega í þá til að finna þau svör sem maður þurfti. 

Að lokum þarf að hafa það í huga að það er í raun ekkert almennilegt svar við því af 

hverju sumir fremja manndráp en aðrir ekki. 

Niðurstöður 

Eftir að hafa farið ítarlega yfir þau gögn sem unnið var úr, kemur í ljós að Ísland er að 

mörgu leiti öðruvísi þegar kemur að manndrápum en önnur lönd. Hér er yfirleitt um að 

ræða tilfinningaþrungna glæpi, sem sjaldnast eru skipulagðir, og ekkert er um manndráp 

sökum hryðjuverka, trúarbragða eða hatursglæpa. Má þetta að öllum líkindum rekja til 

þess jafnréttis og trúfrelsis sem ríkir á Íslandi. 

Þá er Ísland einnig með lög sem kveða á um mun lægri dóma en annarstaðar, og er 

hæsti dómur 20 ár, sem sumstaðar telst lág refsing í manndrápsmálum.  

Þá höfum við séð að lang flestir gerendur og þolendur eru ungir karlmenn, sem kemur 

heim og saman við rannsóknir frá öðrum löndum. Einnig virðast karlar fremja manndráp 

sökum mun víðtækari hvata en konur, sem yfirleitt svipta maka sína eða unnusta lífi.  

Lang flestir virðast þá játa brot sitt, sem er ekki eins algengt annarstaðar, og margir 

hverjir gefa sig fram. Því virðist vera töluvert auðvelt hjá lögreglu að finna geranda.  

Notkun vopna var í samræmi við niðurstöður um Evrópu, en eggvopn eru í meirihluta. 

Það að skotvopn séu í slíkum minnihluta eins og raun ber vitni, tengist óhjákvæmilega 

aðgengi að þeim, sem er mjög takmarkað á Íslandi.  

Komið hefur í ljós að aukning er á manndrápum á Íslandi og vert er að fylgjast með 

þróun mála í framtíðinni. Spurning er af hverju þessi þróun hefur átt sér stað, og þá 

sérstaklega hvað gerðist frá árunum 1969 til 1979 sem olli 220% aukningu í 

manndrápum á Íslandi; voru það aukin samskipti við umheiminn? Meira aðgengi að 

upplýsingum og tækni? Betri þróun innan lögreglunnar og því manndráp frekar að 

uppgötvast en áður? Höfundur hefur því miður ekkert svar við því, en það væri ef til vill 

vert að rannsaka hvað átti sér þarna stað.  

Umræða 

Tel ég að aukið aðgengi að skotvopnum gæti haft áhrif í manndrápsmálum á Íslandi 

næstu áratugina. Líkur á því að aukning verði í hatursglæpum eða manndrápum 

trúarlegs eðlis virðast litlar, og þá er ekki hægt að spá fyrir um manndráp framin í 

stundarbrjálæði. Eins og sýnt hefur verið fram á finnast ekki raðmorðingjar á Íslandi. 

Rekja má það að öllum líkindum til þess að um töluvert lítið samfélag er að ræða, og að 

lögregla nær geranda yfirleitt mjög fljótt eftir að verknaður er framinn.  

Af hverju sumir fremja manndráp en aðrir ekki, verður örugglega hulin ráðgáta áfram, 

þrátt fyrir tilraunir fræðimanna til að skyggnast inn í hugarheim morðingja. 

Persónuleikar okkar eru eins mismunandi og þeir eru margir, og sumir hafa fleiri en 

aðrir. Af hverju aðstæður hafa mismunandi áhrif á einstaklinga og af hverju sumir 

bregðast við með slíkri heift, þó ekkert bendi til slíks áður, er erfitt að segja og aðeins til 

getgátur um orsakir. Rannsóknir margra sálfræðinga, eins og Cartwright (2002), gefa 

okkur aðeins hugmyndir um hvað gæti mögulega orsakað að einhver fremji slíkan 

verknað. Oft á tíðum vita gerendur það ekki sjálfir, sem gerir okkur enn erfiðar fyrir. Það 

er því aðeins með áframhaldandi rannsóknum og tæknilegri þróun sem við getum 

mögulega komist að því af hverju sumir fremja manndráp en aðrir ekki. Þangað til höfum 

við ekki hugmynd um hver muni fremja slíkan glæp eða af hverju.  

